
1 Qasigiannguani-Aasianni Erngup nukinganik 

innaallagissiorfik pillugu ASN-imut 

akuersissuteqarneq 

1.1 Aallaqqaasiut 

Matumuuna NunaGreen aamma Nukissiorfiit Qasigiannguani-Aasianni Erngup 

nukinganik innaallagissiorfiup sanaartornissaanut siunissamilu ingerlannissaanut, 

juunimi 2020-mi qinnuteqaatigineqartutut ASN-imut akuersissummik 

tunineqarput. 

ASN-imut akuersissut atortut ilaasa avatangiisinut sunniutaannik nalilersuineq 

aamma avatangiisinik nakkutilliinermut akiliutit pillugit Namminersorlutik 

Oqartussat nalunaarutaanni nr. 5-imi, 27. marsi 2013-meersumi (ASN-imut 

nalunaarut) § 19 naapertorlugu nalunaarutigineqarpoq. Paasissutissiinerit, 

naatsorsuinerit, annertussutsit nalilersuinerillu ASN-imut nassuiaammi tamanut 

saqqummersinneqartumi allassimasut, aammalu tamatumunnga tusarniaanermut 

akissuteqaatit tiguneqartut tunngavigalugit akuersissuteqartoqarpoq. 

Akuersissutip nalunaarutigineqarnerani piumasaqaatit, akuersissummi matumani 

kapitali 4-mi allassimasut piumasaqaatigineqarput. 

1.2 Siunissami siunertarisaq aammalu tunngaviusoq 

ASN-imut akuersissut manna Qasigiannguani-Aasianni Erngup nukinganik 

innaallagissiorfiup sanaartorneqarneranut ingerlanneqarneranullu atuuppoq. 

ASN-imut akuersissut sanatitsisumut erngullu nukinganik innaallagissiorfimmik 

piginnittumut Nunagreen A/S-imut tunniunneqarpoq. Nukissiorfiit erngup 

nukinganik innaallagissiorfimmi nutaami ingerlatsisuussaaq. 

Pisortat nukissamik pilersuinerisa annerpaartaata 2030-mi nukissiutinik 

ataavartunik tunngaveqarnissaa Naalakkersuisunit anguniagaavoq. 

Qasigiannguani Aasiannilu innaallagissamik kiassarnermillu pilersuineq 

maannakkorpiaq ikummatissanik uumassusilinneersunik annerusumik 

tunngaveqarpoq nalilerneqarporlu illoqarfiit pineqartut marluk pisortat 

nukissamik pilersuineranni uuliamik atuinerup tamarmiusup 20%-iata missaanik 

atuisuusut. 

Erngup nukinganik innaallagissiorfimmik Qasigiannguanut Aasiannullu 

pilersuisussamik pilersitsineq taamaalilluni uuliamik atuiunnaarnerit 

annerpaartarissagaat nalilerneqarpoq, taamatullu aamma Kalaallit Nunaanni 

erngup nukinganut isumalluutinut allanut sanilliukkaanni CO2-mik 

annikillisaanermut, Nuup eqqaani Utoqqarmiut Kangerluarsunnguanni erngup 

nukinganik innaallagissiorfik ilanngutinngikkaanni. 

Suliniut taamaalilluni inuiaqatigiinnut aningaasaqarnikkut avatangiisitigullu 

iluaqutissartaqartitsissaaq – pingaartumik peqatigisaanik Utoqqarmiut 

Kangerluarsunnguani erngup nukinganik innaallagissiorfik allilerneqartillugu. 

Suliassap naammassinissaanut tunngavissatut Nuup kiisalu Qasigiannguit 

Aasiaallu pilersorneqarnerannut erngup nukinganik nukissiorfinnik 

taakkunanngalu atatillugu atortunik sanaartornermut, aningaasalersuinermut 

ingerlatsinermullu killiliussat atugassarititaasut pillugit Inatsisartut inatsisaat nr. 

22, 1. decembari 2021-meersoq 2021-mi Inatsisartut ukiakkut ataatsimiinneranni 

akuerineqarpoq. 

 

 

 

Ilusiliaq 1: Suliaqarfissaq – nunap assinga takussutissiorfiusoq. Erngup 

nukinganik innaallagissiorfiup inissisimaffia taseqarfiillu 

aappaluttumik kuultiusumillu nalunaaqutserlugit takutinneqarput. 

1.3 Inatsisit tunngaviusut 

ASN-imut akuersissuteqarnermut inatsisitigut tunngaviusoq tassaavoq atortut 

ilaasa avatangiisinut sunniutaannik nalilersuineq pillugu Namminersorlutik 

Oqartussat nalunaarutaat nr. 5, 27. marsi 2013-meersoq (ASN-imut 

nalunaarut). Erngup nukinganik innaallagissiorfittaassamut tatsit imeqarfiusut 

tunniussinnaasaat 294 mio. m3-mik annertussuseqassaaq. Taamaalillunilu 

erngup sillimmatitut uninngatinneqartup killissaa 10 mio. m3-inik 

annertussuseqartoq, ASN-imut nalunaarummut ilanngussaq 1-imi, imm. 11-mi 

aalajangersarneqartoq annertuumik qaangerneqassaaq: Sapusiat annertuut 

tasiliallu aamma imermik katersuinermut toqqorsinermulluunniit atortut allat, 

imeq katersorneqartoq toqqorneqartorluunniit nutaaq ilassutaasorluunniit 10 

mio. m³ sinnersimappagu imaluunniit erngup annertussusaa 300 ha-mik 

annertunerusumilluunnit annertusineqarpat. 

ASN-imut nalunaarummi § 5, imm. 1 aamma 2 naapertorlugit Nunalerinermut, 

Imminut Pilersornermut, Nukissiutinut Avatangiisinullu Naalakkersuisoq 

aalajangiivoq (7. aggusti 2020-mi ullulerneqartoq), Qasigiannguani-Aasianni 

erngup nukinganik innaallagissiorfiup sanaartorneqarnissaanut ASN-imut 

nassuiaammik suliaqartoqassasoq. 

ASN-imut nassuiaat suliassami avatangiisinut sunniutaasussanik annertuunik 

tulleriissaartumik periaaseqarluni allaaserinninnermik imaqassaaq. ASN-imut 

nassuiaat suliassamut nassuiaat (Terms of Reference) akuerineqareersoq 

tunngavigalugu suliarineqassaaq. Suliassamut akuersissuteqartoqarsinnaanersoq, 

piumasaqaatit suut akuersissuteqarnermi tunngavigineqassanersut ilanngullugit, 

Naalakkersuisut suliassaq akuerineqarsinnaanersoq pillugu aalajangiinissamut 

tamakkiisumik paasissutissiiviusumik tunngaveqarnissaat ASN-imut 

nassuiaasiornermi siunertaavoq, tassungalu piumasaqaatit suut 

akuersissuteqarnissamut tunngavigineqassanersut, kiisalu sanaartornissaq pillugu 

innuttaasunut paasissutissiinissaq ilaatinneqarpoq. 

ASN-imut nassuiaat 08. maaji 2025-mit 03. juuli 2025-mut tamanut ammasumik 

tusarniaassutigineqarpoq, taamaalillunilu inuit tamat ASN-imut nassuiaammut 

oqaaseqaateqarnissamut periarfissaqartinneqarput. Tusarniaanermut atatillugu 

Aasianni 11. juuni 2025-mi aamma Qasigiannguani 12. juuni 2025-mi 

innuttaasunik ataatsimiititsisoqarpoq. 

Tusarniaanermut atatillugu tusarniaanermut akissuteqaatinik 

tigusaqartoqanngilaq. Innuttaasut ataatsimiitinneqarneri tusarniaanermilu 

akissuteqaatit tunngavigalugit tusarniaanermut nalunaarusiaq (tusarniaanermut 

allakkiaq) suliarineqarpoq. Tusarniaanermut akissuteqaatit ASN-imut 

nassuiaammi allanngortitsinissamik pissutissaqalersitsinngillat.  

1.4 Akuersissutit akuerinninnerillu allat 

ASN-imut akuersissut manna tunngaviusumik akuersissuteqarnertut 

ataatsimoortutut ataatsitut atussaaq, tassunga avatangiisinut 

akuersissutit/akuerinninnerit ilanngunneqassallutik. 

Akuersissutilli/akuerinninnerit ilanngunneqassappata, Pinngortitamut 

Avatangiisinullu Naalakkersuisoqarfiup ASN-imut akuersissummi 

maleruagassiuussinissamut paasissutissanik pisariaqartunik tigusaqarsimanissaa 

pisariaqarpoq, tak. imm. 1.4.2 aamma immikkoortoq 1.6.   

1.4.1 Pinngortitamut kingunerisassanik naliliinerup akuerineqarnera 

ASN-imut nassuiaammut Pinngortitamik illersuineq pillugu Inatsisartut 

inatsisaanni nr. 29-mi, 18. decembari 2003-meersumi (Pinngortitamik 

illersuinissamut inatsit) kapitali 14 naapertorlugu pinngortitamut 

kingunerisassanik nalilersuineq ilanngunneqarpoq. 

1.4.2 Avatangiisinut akuersissuteqartussaatitaaneq immikkut 

ASN-imut nalunaarummi § 35, imm. 5 naapertorlugu, sanaartugassat suliamut, 

ASN-imut nalunaarut naapertorlugu akuersissummik tunineqartumut ilaappata, 

sanaartugassap Namminersornerullutik Oqartussat nalunaarutaannut nr. 11-mut, 

20. aggusti 2004-meersumut Suliffeqarfiit mingutsitsivallaartut il.il. 

avatangiisinut tunngatillugu akuersissuteqarfigineqartarnerat pillugu-mut 

(Avatangiisinut akuersissuteqartarnermut nalunaarut) ilanngussaq 1-imi 

allattuiffimmut allassimasut avatangiisinut akuersissuteqarfigineqarnissaanut 

piumasaqaat atorunnaassaaq.  

Tamanna ilaatigut betonimik akoorussutaagallartunut, kiisalu ujaqqanik 

aserorterummut immikkoortiterissummullu, erngup nukinganik 

innaallagissiorfiup sanaartorneqarneranut atatillugu sanaartornermi atugassatut 

pilersinneqartunut atuuppoq.  

Tamannali pissappat sanaartukkat ASN-imut nassuiaammi taaneqartut ASN-imut 

nassuiaammi suliassanut taakkununnga piumasaqaatinik, avatangiisinut 

akuersissummi immikkut ittumi piumasaqaatigineqartussaagaluartunut 

assingusunik piumasaqaateqarfiusussatut 

suliarineqassapput/allaaserineqassapput. Allaaserisami immikkoortut, 

Avatangiisinut akuersissuteqartarnermut nalunaarummut ilanngussaq 2-mi 

allassimasut sapinngisamik aallaavigineqassapput.  

1.4.3 Akuersissutit akuerinninnerillu allat 

ASN-imut akuersissuteqarneq manna, akuersissutillu tassunga atasut ASN-imut 

nalunaarummi § 27 naapertorlugu sanatitsisup akuersissutinik akuerineqarnernilu 

attuumassutilinnik allanik piniarsinnaaneranut atorunnaarsitsinngillat. 

1.5 Pilersaarusiornermut tunngaviusut 

1.5.1 Nuna tamakkerlugu pilersaarusiornermut malittarisassat  

Pilersaarusiorneq aamma nunaminertat atorneqartarnerat pillugit Inatsisartut 

inatsisaanni nr. 17-imi, 17. novembari 2010-meersumi, Inatsisartut 

inatsisaatigut nr. 34-kkut, 9. decembari 2015-imeersukkut 

allannguuteqartinneqartumi (Pilersaarusiortarnermut inatsit) § 9 naapertorlugu 

Naalakkersuisut inuiaqatigiinni soqutigisat, taakkununngalu Namminersorlutik 

Oqartussat soqutigisaasa annertuut isumagineqarnissaannut kommunini 

pilersaarusiortarnermut aalajangersakkanik sukumiisunik 

aalajangersaasinnaapput. Aalajangersakkat taamaattut nuna tamakkerlugu 

pilersaarusiortarnermut malittarisassani aalajangersarneqassapput.  

Inuiaqatigiinni soqutigisanut annertuunut ilaatigut erngup nukinganik 

innaallagissiorfinnik, pisortat nukissiamik pilersuinerannut atorneqartussamik 

sananeq ilaatinneqarpoq – tak. Pilersaarusiortarnermut inatsimmut oqaaseqaatit.  

Naalakkersuisuni nuna tamakkerlugu pilersaarusiortarnermut malittarisassat 

suliarineqanngippata, kommuni sanaartukkap pineqartup inissiffissaaniittoq 

kommunimut pilersaarummut tapiliussamik ilusilersuissaaq, tassanilu 

sanaartukkap sananeqarnissaanut aalajangersakkat pingaarnerit sukumiisullu 

allaaserineqassapput (tak. Pilersaarusiortarnermut inatsimmi § 10). 

Naalakkersuisut suliami pineqartumi nuna tamakkerlugu pilersaarusiortarnermut 

malittarisassanik suliaqarsimanngillat, Kommune Qeqertalilli 2018-2030-mut 

Kommunimut pilersaarummi sumiiffimmi immikkoortortamik toqqaasimavoq, 

tassaniillutik tatsit imeqarfiit aamma sumiiffik nukissiorfiup eqqaaniittoq 

aammalu Qasigiannguanut Aasiannullu aqqusersuutit marluusut  – tak. matuma 

kinguliani allassimasut. 

1.5.2 Kommunimut pilersaarut 

Kommune Qeqertalimmi 2018-2030-mut Kommunimut pilersaarummi sumiiffik 

”0003-N04 Kuussuup Tasia” siunissami erngup nukinganik 

innaallagissiorfissamut Qasigiannguanut aamma Aasiaannut pilersuisussamut 

immikkoortinneqarpoq. Sumiiffik immikkoortinneqartoq Ilusiliaq 2-mi 

takutinneqarpoq. 

Kommune Qeqertalik sumiiffimmi immikkoortortamut siuliani taaneqartumut 

aalajangersakkanik, kiisalu Qasigiannguani aamma Aasianni sumiiffimmi 

immikkoortuni sakkortusaaviup aamma aqqusersuutip atassuserneqarfigisassaata 

inissisimaffigisassaattut pilersaarutigineqartunut aalajangersakkanik 

sukumiisunik suliaqaqqullugu NunaGreenimit peqquneqarpoq. 

Aalajangersakkanik sukumiisunik suliaqarneq aamma sumiiffimmi 

immikkoortup ”0003-N04 Kuussuup Tasia” killilerneqarnerata 

naleqqussarneqarneranik kinguneqarpoq, sumiiffinni sanaartorfissatut 

pilersaarutigineqartunut naapertuuttunngortillugu. 

Aalajangersakkat sukumiisut kommunimut pilersaarutinut tapiliussani pingasuni 

aalajangersarneqarput: 

• Kommunimut pilersaarummut tapiliussassatut siunnersuut nr. 10 (0003-

N04) Illoqarfiullu immikkoortortaanut 0003-N04-mut siunnersuut: 

Teknikkimut attaveqaasersuutinullu asimi nunamik atuinissaq. 

• Kommunimut pilersaarummut tapiliussassatut siunnersuut nr. 12 (1100-

E09) Illoqarfiullu immikkoortortaanut 1100-E09-mut siunnersuut: Kasper 

Thorningsvej-ip kujammut kangiani sumiiffik teknikkikkut 

atortulersuuteqarfiusussaq. 

• Kommunimut pilersaarummut tapiliussassatut siunnersuut nr. 11 (1000-

E11) Illoqarfiullu immikkoortortaanut 1000-E11-mut siunnersuut: 

Aadarujuup Aqqusernani sumiiffik teknikkikkut 

atortulersuuteqarfiusussaq. 

Kommune Qeqertaliup kommunimut pilersaarummut tapiliussat pingasut 

politikkikkut akuersissutigineqartut tamanut ammasumik tusarniutigivai 

piffissami 6. juuni - 1. aggusti 2025. Inaarutaasumik pisortatigoortumillu 

akuersissutigineqarnissaa suli pinngilaq Kommune Qeqertalimmiilli 

paassissutissiissutigineqarpoq kommunalbestyrelsip nalinginnaasumik 

ataatsimiinnerani tullermi ulloq 16. oktobari 2025-mi tamanna pissasoq. 

 

 

Ilusiliaq 2:  Sumiiffimmi immikkoortoq 0003-N04 Kuussuup Tasia, Kommune 

Qeqertalimmi 2018-2030-mut Kommunimut pilersaarut  

Sumiiffiit immikkoortut sakkortusaaviit inissisimaffissaat 

Qasigiannguani sakkortusaavissaq nutaaq illoqarfiup avannaata 

kangisinnerusortaani sumiiffimmi immikkoortumi 1100-D12-mi 

inissinneqarallartussatut pilersaarutigineqarpoq, kommunimut pilersaarummi 

sukisaarsaarnermut immikkoortinneqarsimasumi. Sumiiffimmi immikkoortup 

iluaniippoq aamma paassaasivik. Sumiiffik illoqarfiup heliportianut (E08), H. 

Blicher Nielsensvej-imi sumiiffimmut inuussutissarsiorfimmut (B-06) kiisalu 

sumiiffimmut sunngiffimmi atortulersuuteqarfissatut 

immikkoortinneqarsimasumut aamma iliveqarfimmut (D11) killeqarpoq. 

Aasianni sakkortusaaviup illoqarfiup kujammut kangiani 

inissinneqarallartussatut pilersaarutigineqarpoq sumiiffimmi immikkoortumi 

1000-D20 Sanaartorfigineqanngitsoq Aadarujuup Aqquserna/Nalunnguarfik, 

sunngiffimmi sammisassaqartitsiveqatigiiffittut immikkoortinneqartoq. Sumiiffik 

sumiiffinnut inissiaqarfiusunut marlunnut killeqarpoq: A03, annerpaamik 

quleriinnik pingasunik inissiaqarfittut immikkoortinneqartumut kiisalu A06, 

portunngitsumik inissiaqarfittut immikkoortinneqartumut (illut uiguleriiaat) 

annerpaamik marlunnik quleriit. 

Qasigiannguani aamma Aasianni sumiiffiit immikkoortuinut pineqartunut 

killiliussatut aalajangersakkat allanngortinneqarnissaat pisariaqartinneqassaaq. 

Allannguutit taakku kommunimut pilersaarummut tapiliussat siuliani taaneqartut 

suliarineqarnerisa peqatigisaanik ingerlanneqassapput. 

Matumani suliassaq taamaalilluni pilersaarusiornermut tunngaviusunut 

naapertuuppoq. 

1.6 Akuersissuteqarnermi killiliussat 

ASN-imut akuersissut erngup nukinganik innaallagissiorfimmik nutaamik 

sanaartornissamut ingerlatsinissamullu tunngavoq, Qasigiannguani-Aasianni 

Erngup nukinganik innaallagissiorfik. 

ASN-imut akuersissuteqarnermi ASN-imut nassuiaammi suliassanut nassuiaat 

aammalu paasissutissat, naatsorsukkat annertussutsit naliliinerillu, ASN-imut 

nassuiaammi nassuiaatigineqartut tunngavigineqarput. Suliassami 

allassimanngitsunik – taamaalillunilu ASN-imi nassuiaammi 

naliliiffigineqarsimanngitsunik – annertuunik alliliisoqassappat, imaluunniit 

annertuunik allannguisoqassappat, sanatitsisoq tamatumunnga akuersissummik 

Pinngortitamut Avatangiisinullu Naalakkersuisoqarfimmut qinnuteqassaaq. 

Saniatigut suliassat imaluunniit suliassanut aallaqqaammut pilersaarutaasunut 

allannguutissat Isumaginninnermut, Suliffeqarnermut, Nunami Namminermut 

Avatangiisinullu Naalakkersuisoqarfik (ASN-imut nalunaarummi § 19 

naapertorlugu) tamatumunnga allakkatigut akuersissummik 

nalunaaruteqaqqaartinnagu aallartinneqassanngillat. 

Suliassat allannguutissaannut inatsit alla naapertorlugu akuersissummik 

akuerineqarnermilluunniit pisariaqartitsiffiuppat, taamaallaat inatsit 

attuumassuteqartoq, pissutsinut maleruagassiorfiusoq naapertorlugu 

tamatumunnga akuersissummik/akuerineqarnermik nalunaaruteqartoqarnerani 

taamatut allannguineq pisinnaavoq. 

2 Suliassamut periarfissanullu allanut nassuiaatit 

Matuma kinguliani suliassanut nassuiaatinut aamma sanaartornermi 

ingerlatsinermilu avatangiisinut sunniutissat annertunerusut pillugit nassuiaatinut 

ASN-imut nassuiaat avatangiisinillu naliliinerit tunngavigineqarput, tamatumalu 

saniatigut ASN-imut akuersissuteqarnermi piumasaqaatit suliarineqarnerinut 

tunngavissatut atorneqarput.  

2.1 Suliassamut nassuiaatit 

Qasigiannguani aamma Aasianni erngup nukinganik innaallagissiorfik 

Kommune Qeqertalimmi Qasigiannguanit kujammut kangimut 20 km-it 

missaannik ungasitsigisumi kangerlummi Kangersunermi inissisimasussatut 

pilersaarutigineqarpoq Taseq 2-p taseqarfiillu tassunga atasut 

iluaqutigineqassallutik (takuuk Ilusiliaq 3).  

 

Ilusiliaq 3 Taseqarfiit erngup nukinganik innaallagissiorfimmut atasut 

Erngup nukinganik innaallagissiorfik Qasigiannguanut aqqusersuutit (38 km-it 

missaannik takissusillit) Aasiannullu aqqusersuutit (117 km-t missaannik 

takissusillit) aqqutigalugit Qasigiannguanut aamma Aasiannut innaallagissamik, 

qaammaqqutinut, nukissiornermut innaallagissamillu kiassarnermut 

qaminneqarsinnaasumut atugassamik pilersuisussatut naatsorsuutigineqarpoq.  

Turbineaggregatit assigiit pingasut tamarmik immikkut 7,0 MW-inik 

tunisisinnaasut ikkunneqarnissaat naatsorsuutaagallarpoq. Nukissamik 

maannakkorpiaq pisariaqartitsinerup turbininik marlunnik 

matussuserneqarsinnaanissaa nalilerneqarpoq – aamma ukiunut tullinnguuttunut 

25-nut nukissamik pisariaqartitsinissap siumoortumik naatsorsorneqarneratigut. 

Turbinit pingajuat taamaalilluni sillimmataassaaq turbinit allat 

unittoorutigineqassagaluarpata taseqarfinniillu kuuttoq annertusissagaluarpat 

nukissamillu assinganik tunisinissaq pisinnaappat.  

Erngup nukinganik innaallagissiorfik atortullu tassunga atasut kinguliani 

sukumiinerusumik allaaserineqarput, nassuiaatillu sukumiinerusut allat erngup 

nukinganik innaallagissiorfiup sanaartorneqarnissaanut atugassiissutissanut 

siunnersuummi allassimapput. 

Erngup nukinganik innaallagissiorfiup sanaartorneqarnissaanik suliaq 

pilersaarutit malillugit tamarmiutillugu suliariumannittussarsiuunneqassaaq. 

Taamaattumillu sanaartugassanik tamanik suliarinnittussaq erngup nukinganik 

innaallagissiorfiup aqqusersuutillu tassunga atasut sanaartornerpiamilu suliassat 

immikkoortuinut pilersaarusiortuussaaq. Taamaattumillu sanaartugassanik 

tamanik suliarinnittussaq pisut amerlanersaanni suliamut atatillugu 

akuersissutinik pisariaqartunik, akuerinninnernik assigisaanillu pissarsinissamut 

akisussaasuussaaq.  

Erngup nukinganik innaallagissiorfiup sanaartorneqarnissaanik 

pilersaarutigineqartoq suliassamut ASN-imut nassuiaammi sukumiinerusumik 

allaaserineqarpoq. 

2.1.1 Piffissaq sanaartorfiusussaq 

Sanaartugassat piffissami 2027-2031-mi ingerlanneqarnissaat 

naatsorsuutigineqarpoq. Sanaartornermi suliassat ASN-imut nassuiaammi 

allaaserineqarput naliliiffigineqarlutillu, taakkulu matuma kinguliani 

pingaarnersiorneqarput.  

2.1.2 Sanaartorfissat sulinermullu aqqusernit 

ASN-imut nassuiaammi sanaartorfissani tallimani (Ilusiliaq 1) sulisoqassaaq 

sulinermullu atugassanik aqquserniortoqassaaq, taakkunanngalu arlallit 

ataavartumik aqqusinertut atorneqalissallutik:  

1. Kangersorngup eqqaani nukissiorfimmi sanaartorfik. Sumiiffik 

kangerlummi Kangersunermiippoq, tassanilu nukissiorfik, sulluliaq 

kuuffissaq, talittarfik helistopilu sanaartorneqassapput. 

2. Nukissiorfiup aamma Taseq 2-p akornanni sanaartorfik. Sumiiffimmi 

Taseq 2-mi milluaavik kiisalu tassanngaanniit nukissiorfimmut sulluliaq 

sanaartorneqassapput. 

3. Taseq 2-p aamma Taseq 3-p akornanni sanaartorfik. Sumiiffimmi Taseq 

2-p aamma Taseq 3-p akornanni sulluliorluni sanaartortoqassaaq. 

4. Aqqusersuutit eqqaanni sanaartorfiit. Nukissiorfimmit aqqusersuutissanut 

aqqutit taakkulu illoqarfinni marluusuni atassuserfissaat tassani 

pineqarput. 

5. Illoqarfinnut atassusiinissamut sanaartorfiit. Illoqarfinni marluusuni 

sumiiffiit sakkortusaaviit sanaartorneqarfissaat, kiisalu aqqusersuutit 

immikkoortuisa nunap iluatigoortussat aqqutissaat tassani pineqarput. 

Sanaartorfissat akornanni aqqusernit tamarmiusut 21,2 km-it missaannik 

takissuseqarput nukissiorfiup eqqaani aqqusernit ataavartut 0,5 km-it 

missaanniittut ilanngullugit. Taseq 2-mut sulinermut aqqusineq 8,7 km-it 

missaannik takissuseqarpoq, Taseq 2-llu aamma Taseq 3-p akornanni aqqusineq 

qamutit assakaasullit ingerlaffissaat 12 km-it missaannik takusissuseqarluni. 

Sanaartornermut atatillugu sulinermut aqqusiniugallartussanik 

aqquserniortoqarnissaa naatsorsuutigineqarpoq. Sanaartorneq naammassippat 

sulinermut aqqusiniugallartut peerneqassapput sumiiffillu 

iluarseqqinneqassalluni. 

2.1.3 Piffissap sanaartorfiusup nalaani sulisunut atortut il.il.  

Sanaartornermut atatillugu sumiiffimmi sulisut tammaarsimaarfiat 

Kangersorngup eqqaani nukissiorfiup eqqaani sanaartorfimmi pilersinneqassaaq. 

Sulisut tammaarsimaffianni (qitiusumik tammaarsimaarfik) sulisunut barakkit, 

sulisunut 100-t missaanniittunut inissaqartitsiffiusut, allaffeqarfiit kiisalu igaffik 

kantiinalu suliarineqassapput. 

Tammaarsimaarfik pingaarneq generatoreqarfimmit innaallagissamik 

kiassarnermillu pilersorneqassaaq. Imermik pilersuinermi kuuk taserlu 

qanitaaniittut atorneqassapput. Tammaarsimaarfimmit imermut errortuutikumut 

mingunnginnerusumut minguttumullu kuuffik Kangersunermut naanilik 

ikkunneqassaaq. Igaffimmit kantiinamiillu erngup errortuutikup kuuffik 

aqqutigalugu kangerlummut kuutsitsivimmut apuutinnginnermini orsunik 

immikkoortiterivik aqqusaartassavaa. Tammaarsimaarfimmit eqqakkat 

Qaasuitsup Kommuniani kommunip inuussutissarsiuteqartunut eqqakkanut 

malittarisassiai 2015-imeersut, Kommune Qeqertalimmiillu suli atorneqartut, 

naapertorlugit isumagineqartassapput. 

  

Taseq 2-p aamma Taseq 3-p akornanni sanaartorfimmi atugarissaarnissamut 

atortunik ikkussuisoqarnissaa naatsorsuutigineqarpoq sumiiffinni sulisunik 

inissiigallarnissamut atorneqarsinnaasunik.  

Atortunut innaallagissamik kiassarnermillu pilersuinissamut 

generatorilersuisoqassaaq. Imeq qanitaanni tatsinit kuunnilluunniit 

pissarsiarineqartarnissaa naatsorsuutigineqarpoq. Erngup errortuutikup 

mingunnginnerusup nunamut kuutsinneqartarnissaa, erngullu errortuutikup 

minguttup tankimut, Kangersorngup eqqaani sulisut tammaarsimaarfiata eqqaani 

imaarneqarnissamut assartorneqarsinnaasumut kuutsinneqartarnissaa 

naatsorsuutigineqarpoq. Anartarfinnik kuutsittagaanngitsunik 

assingusunilluunniit ikkussuisoqarnissaa aamma periarfissaavoq. 

Atugarissaarnissamut atortunit eqqakkat Kangersorngup eqqaani sulisut 

qitiusumik tammaarsimaarfiannut, tammaarsimaarfimmit eqqakkanut 

ilanngullugit peerneqartartussanut assartuunneqartarnissaat 

naatsorsuutigineqarpoq. 

Tamatuma saniatigut aqqusersuutit pilersinneqarnerinut atatillugu 

atugarissaarnissamut atortuugallartussanik pilersitsisoqassaaq nunami 

imaluunniit angallammi najugaqarfeqartitsilluni.  

2.1.4 Sanaartornerup nalaani atortussiorneq, atortut il.il.  

Betonimik akoorissut  

Erngup nukinganik innaallagissiorfiup sanaartorneqarneranut atatillugu ilaatigut 

nukissiorfiup nutaap natiata kuineqarneranut, Taseq 2-p aamma Taseq 3-p 

akornanni nuussiffissatut sulluliap naanerani sapusiamut, Taseq 2-mi imermik 

sullumut nuussiffiusumut milluaavimmut il.il. betonimik 

atuisoqangaatsiartussaavoq. Tamatuma saniatigut sullumi qaarsut qajannarfiini, 

aammalu qaqqap quppaqarfiini isumannaallisaanermut betonimik 

atuisoqartussaavoq. 

Taamaattumik minnerpaamik betonimik akoorissummik ataatsimik nukissiorfiup 

eqqaani sanaartorfimmut ilisinissaq pisariaqartinneqarpoq. Sanaartugassanik 

tamanik suliarinnittussap betonimik akoorissummit Taseq 2-p aamma Taseq 3-p 

akornanni sanaartorfimmit betonimik assartuussinissaq toqqarsinnaavaa, 

imaluunniit sumiiffinnut taakkununnga betonimik akoorissutinik nuuttakkanik 

mikinerusunik ikkussinissaq toqqarsinnaallugu. 

Aammattaaq sulliviugallartuni, aqqusersuutit suliarineqarnerini 

pilersinneqartuni, betonimik akoorissutinik nuuttakkanik mikinerusunik 

ikkussinissaq pisariaqartinneqarsinnaavoq.  

Ujaqqanik aserorterut immikkoortiterissullu  

Qaqqap sulluliornermut nukissiorfiliornermullu atatillugu qaartiterneqarnerani 

ujaqqat piiarneqartut aserorterneqassapput, taamaalillutillu betoniliornermut 

aqquserniornermullu atorneqarsinnaassallutik. Taamaattumik Kangersunermi 

nukissiorfiup eqqaani sanaartorfimmut ujaqqanik aserorterummik inissiinissaq 

pisariaqarpoq, taannalu ujaqqanik aserorterummik pisariaqartitsinermi 

nuunneqarsinnaasumik ataatsimik amerlanerusunilluunniit 

tapertalerneqarsinnaavoq. 

Aamma ujaqqanik aserorterummut atatillugu immikkoortiterissummik 

atorfissaqartitsisoqassaaq, taamaalilluni ujaqqat aserortikkat aggornernut 

aalajangersimasunut immikkoortiterneqarsinnaassallutik. 

Ujaqqat ujaraaqqallu betonimut napparussuit aqqusersuutissat toqqavissaannut 

atugassat Kangersorngup eqqaani nukissiorfiup eqqaani aserorterneqarnissaat 

immikkoortiterneqarnissaallu tassanngaanniillu aqqusersuutit sanaartornerini 

suliffiugallartunut ingerlateqqinneqartassasut naatsorsuutigineqarpoq. 

Tankeqarfik 

Sanaartornerup nalaani orsussat entreprenørit atortuisa il.il. ingerlanissaannut 

atorneqartussaapput taamaattumillu sanaartornerup nalaani Kangersunermi 

talittarfiup eqqaani utaqqiisaagallartumik tankeqarfiliornissaq pisariaqarpoq. 

Tankit 3-t tamarmik 100 m3-imik imartussusillit ukiup affaanut sikuunera 

peqqutigalugu pilersuilluni umiartorfigineqarsinnaannginnerup nalaanut 

atugassanut inissiivigissallugit naammassasut nalilerneqarpoq. 

Tamatuma saniatigut sanaartornerup nalaani sanaartorfiit Taseq 2-p aamma 

Taseq 3-p akornanni orsussaasivinnik pilersitsinissaq pisariaqarsinnaavoq. 

Taakkua tassaasinnaapput soorlu assersuutigalugu pallet tankilikkat, sanaartorfiit 

sanaartorfinnit talittarfimmut immeriartorlugit assartorneqarsinnaasut. Palle 

tankiligaq 1.000 literit missaannik imaqarsinnaavoq. 

Qaartiterutaasivik  

Sullorsuit aamma nukissiorfik nalinginnaasumik qaartiterisarneq atorlugu 

suliarineqartussaammata, qaartiterutit annertujaartumik atorneqassapput. 

Qaartiterutissat taakkua qaartiterutinut toqqorsivimmut, inatsisitigut 

piumasaqaatit malinnittumut inissinneqassapput. Qaartiterutaasiviup sumut 

inissinneqarnissaa suli aalajangerneqanngilaq, tamannali pissaaq ungasissutsit 

minnerpaaffigisassaat, inatsimmi atuarneqarsinnaasut eqqarsaatigalugit. 

Ammoniumnitrat emulsionsmatricep (ANE), nalinginnaasumik 

atorneqartartumut ANFO-mut naleqqiullugu avatangiisinut 

sunniuteqannginnerusup, atorneqarnissaa ASN-imut nassuiaammi 

aallaavigineqarpoq. Sanatitsisoq qaartiterutaasiviup inissisimaffissaanut 

qaartiterutissallu sorliit toqqarneqarnerannut akuersissummik Pinngortitamut 

Avatangiisinullu Naalakkersuisoqarfimmut qinnuteqassaaq. 

2.1.5 Piffissami sanaartorfiusumi avatangiisinut sunniutit 

Matuma kinguliani suliami sanaartornerup nalaani avatangiisinut sunniutissat 

annertunerit allaaserineqarput. 

Tamanut tunngasut 

ASN-imut nassuiaat ataatsimut isigalugu naliliisoqarpoq, suliassaq ASN-imut 

nassuiaammi pineqartut amerlanersaanni avatangiisit pillugit 

naliliiffigineqartunut annertuunik sunniuteqarnerlussanngitsoq. Sanaartornerup 

nalaani nuna eqqarsaatigalugu sunniutissat annikissasut nalilerneqarpoq. 

Qulequtaq matuma kinguliani naatsumik allaaserineqarpoq. Avatangiisinut 

sammisanut allanut sunniutit annikitsuinnaanissaat imaluunniit 

pingaaruteqanngitsuunissaat nalilerneqarpoq kingulianilu sukumiinerusumik 

allaaserineqanngillat. 

 

Nuna  

Sanaartornerup nalaani sumiiffinni sanaartorfiusuni nunami sunniutissat 

annikitsussatut ASN-imut nassuiaammi naliliiffigineqarput. Sumiiffinni 

maskiinat angalangaatsiartussaammata, sulinermi 

qaammaqqusersuisoqartussaammat, kiisalu qaqqami qaartiterisoqartussaammat, 

sumiiffinnilu tallimat missaanni qaartiterinermi ujaqqat sinnerinik 

inissiiffiusussanik pilersitsisoqartussaammat, tamanna sanaartorfiusuni 

ataasiakkaani ersarissusermik, nipiliornermik isigisallu puullaaqinarnerinik 

kinguneqartussaavoq. Aammattaaq sumiiffimmi aqquserngiortoqartussaavoq, 

suliarineqarnerallu ilutigalugu nunap ilusaani nutaatut malunniuteqartussaallutik. 

Tamatuma saniatigut suliaqarfimmi sulisunut atortussatut ikkussukkanit 

sunniuteqartoqartussaavoq. Sumiiffik inuppassuarnit ornigarneqanngimmat, 

tamanna sukisaarsaarnermut pitsaassutsinut takornarianillu 

pileritsatsitsisarnernut annertuumik sunniuteqassanngilaq. 

2.1.6 Piffissaq ingerlatsiviusussaq 

Erngup nukinganik innaallagissiorfittaap ingerlatsiviunerata 2031-p missaani 

aallartinnissaa naatsorsuutigineqarpoq. 

Kangersorngup eqqaani nukissiorfimmik, nukissiorfiup aamma Taseq 2-p 

aamma Taseq 3-p akornanni sullulianik nuussivissanik pilersitsisoqassaaq. 

Qasigiannguanut aamma Aasiannut aqqusersuutinik marlunnik 

sakkortusaavinnillu marlunnik pilersitsisoqassaaq. Atortulersuutinut nutaanut 

atasunik helistopimik, aqqusinernik nukissiorfiullu isaariaata illutaani sulisunut 

atortunik pilersitsisoqassaaq.  

2.1.7 Sulisunut atortut il.il. ingerlatsinerup nalaani 

Erngup nukinganik innaallagissiorfik ingerlatsinerup nalaani 

aalajangersimasumik sulisoqassanngilaq. Isaarissalli illutaani najugaqarfimmik 

il.il. immikkoortortaqassaaq inunnut qulit missaannut, erngup nukinganik 

innaallagissiorfimmi ikkussukkanik assigiinngitsunik atortulersuutinillu tassunga 

atasunik nakkutilliiartorluni, aserfallatsaaliuiartorluni iluarsartuussiartorluni 

suliaqarnermut atatillugu atorneqarsinnaassalluni. 

 

Isaarissap illutaa nukissiorfimmit innaallagissamik kiassarnermillu 

pilersorneqassaaq, aammattaarli innaallagissiuummik dieselitortumik 

sillimmatissamik ikkussuisoqassaaq, erngup nukinganik innaallagissiorfiup 

ingerlatsinerani unittoornermi atorneqartussamik. Sillimmatitut 

innaallagissiuummut orsussaq isaarissap illutaata eqqaani tankimi 10 m3-tut 

imartussuseqartumi uninngasuutigineqassaaq.  

Erngup nukinganik innaallagissiorfimmi nakkutilliilluni aserfallatsaaliullunilu 

suliassanut atatillugu imeq nerisassiornermut, eqqiaanermut, eqqiluisaarnermullu 

atorneqartoq, sulluliamit kuuffiusumit pissarsiarineqartassaaq 

atorneqannginneranilu sorujuiaavikkoortinneqassalluni. Erngulli silt-imik 

akoqarnera pissutigalugu naammattumik sorujuiarneqarsinnaannginneranik 

kinguneqarsinnaavoq. Taama pisoqarpat kuummut qanitaaniittumut 

imertartoqarsinnaavoq. Imerli sorujuiagaq eqqiluisaarnermut siunertanut 

eqqiaanermullu atorneqarsinnaaginnassaaq. 

Erngup nukinganik innaallagissiorfimmi ingerlatsinermit imeq errortuutikoq 

qasertoq (anartarfinninngaanneersuunngitsoq) aamma qernertoq 

(anartarfinneersoq) kuuffik isaarissap illutaanit pilersinneqartoq aqqutigalugu  

Kangersunermut kuutsinneqassaaq. Kuuffik nukissiorfimmut sulluliakkut 

kuuffiusussakkoortinneqassaaq tassanngaanniillu sulluliamut kuuffimmut 

ingerlaqqissalluni. 

Eqqakkat erngup nukinganik innaallagissiorfimmut nakkutilliiartorluni 

aserfallatsaaliuiartorlunilu suliaqarnermeersut, ingerlatsinerup nalaani 

sumiiffimmi immikkoortiterneqartassapput Aasiannullu imaluunniit 

Qasigiannguanut assartorneqartarlutik kommunit eqqagassalerivii atorlugit 

peerneqartussanngorlugit. Tamatuma saniatigut eqqakkat umiarsuakkut 

nassiunneqarnissamik tungaanut erngup nukinganik innaallagissiorfimmi 

isumannaatsumik uninngatinneqartarnissaat, taamaalillunilu mingutsitsinissat 

pinngitsoortinneqartarnissaat qulakkeerneqassaaq. Tamanna pingaartumik 

uulianut kemikalianullu igitassanut, poortuutinut ussissunut ikillugit allequttanut 

ussissunut ilineqartartussanut atuuppoq. 

2.1.8 Piffissami ingerlatsiviusumi avatangiisinut sunniutissat 

Matuma kinguliani suliami sanaartornerup nalaani avatangiisinut sunniutissat 

annertunerit allaaserineqarput. 

Tamanut tunngasut 

Nuna, ullumikkut innarlerneqarsimanngitsoq, malunnaatilimmik 

sunnerneqassaaq. Tamatuma saniatigut ASN-imut nassuiaammi tamanut 

tunngatillugu nalilerneqarpoq suliassaq avatangiisini sammisat 

naliliiffigineqartut malunnaatilimmik sunnerneqarnerannik 

kinguneqassanngitsoq. Taamaattorli nalilerneqarpoq tatsini sunnerneqartuni 

marlunni aamma Kuussuarmi uumassusillit assigiinngissitaarnerat suliassamit 

annertunngitsumik sunnerneqassasut. Aammattaaq nalilerneqarpoq aqqusersuut 

Ramsareqarfiup Naternakkoorfigisaani timmissanut aportitsinaveersaatinik 

ikkussuiffigineqassasoq, nerlerit malunnaatilimmik sunnerneqarsinnaanerat 

pinngitsoortinniarlugu. Sammisat ataani naatsumik allaaserineqarput. 

Nuna 

Nukissiorfik aamma aqqusersuutit marluusut nunamut ullumikkut 

innarlerneqarsimanngitsumut annertuumik sunniuteqassapput. Nukissiorfiup 

eqqaani nuna Qasigiannguit aamma Aasiaat tungaannut siunissami 

aqqusineqalissaaq takuneqarsinnaasunik, ujaqqanut qaartiterinermi 

piiarneqartunut katersuiviit, isaarissap illutaa umiarsualivillu, kiisalu 

aqqusersuutit marluk. Naternap nalaani sumiiffiup ilaani timmissanut 

aportitsinaveersaatinik ikkussuisoqassaaq timmissat aqqusersuutinut 

silaannakkoortunut apornissaat pinngitsoortinniarlugu. Timmissanut 

aportitsinaveersaatit pineqartut sumiiffiup ilaani aqqusersuut 

ersarinnerulersissavaat taamaattumillu nunamut pitsaanngitsumik 

sunniuteqassallutik. 

Kalaallit Nunaata Nerlera 

Kalaallit Nunaata nerlera nunamit namminermit akisussaaffeqarfittut 

inissisimavoq. Nerlerit, Kalaallit Nunaata nerlera ilanngullugu, aqqusersuutinut 

silaannakkoortunut aporsinnaanerat aarlerinaateqarneruvoq, anginerat 

taamaattumillu periataarsinnaanerisa killeqarnera pissutigalugu. Naternaq 

aqqusersuummit Aasiaat tungaannut aqqusaarneqartoq nerlerit 

uninngaarfigisarpaat, piaqqiorfigalugu isaffigalugulu. Kalaallit Nunaata nerlerata 

annertuumik sunnerneqarnissaa pinngitsoortinniarlugu aqqusersuutip 

timmissanut aportitsinaveersaatinik ikkussuiffigineqarnissaa inassutigineqarpoq. 

Imeq imerneqarsinnaasoq 

Erngup nukinganik innaallagissiorfik ingerlalerpat Taseq 2-mi aamma Taseq 3-

mi erngup qaffasissusiata nikerarnera annertusissaaq. Tamannalu tatsini 

uumassusillit assigiinngissitaarnerisa uumassusillillu amerliartornerisa 

annaasarfiuneranik kinguneqartussatut naatsorsuutigineqarpoq. Tamatumunngalu 

peqatigitillugu Kuussuarmi erngup ingerlaarnera annikillineqartassaaq piffissani 

Taseq 2-mi aamma Taseq 3-mi erngup qaffasissusiata appasinnerani. Kuussuup 

imermik pilersorneqarnerata annikillisinneqarnera imaluunniit 

unitsinneqarsinnaanera kuussuarmi uumasunut naasunullu pitsaanngitsumik 

sunniuteqassaaq. Najukkami soqutigisaqartut naapertorlugit kuussuarmi 

taassumalu akuani aalisarnikkut soqutigisanik peqanngilaq. 

Sunniuteqartitsinissaq ilimanaateqartupilussuuvoq ataavartumillu 

sivisussuseqassalluni. Taseq 2-p aamma Taseq 3-p aamma Kuussuup 

sunnerneqarnerat ASN-imi annertunngitsutut nalilerneqarput. 

2.1.9 Matusineq 

Matumani sanaartugaq ataavartussaq pineqarpoq, aammalu suliassamut nassuiaat 

erngup nukinganik innaallagissiorfiup peerneqarnissaanut pilersaarutinik 

imaqanngilaq.  

2.2 Periarfissat allat 

Suliap aallartinneraniilli periarfissat assigiinngitsut misissorneqarsimapput 

piiaasoqarsimallunilu. Nukissiorfiup allami inissisimaffissaanut aamma 

taseqarfiit sunniivigeqatigiinnerannut siunnersuutit arlaqarsimapput, kiisalu 

aqqusersuutit marluusut ingerlaartinnissaannut assigiinngitsunik 

siunnersuuteqarsimalluni. Aaqqiissutissatut toqqarneqartoq avatangiisit 

pinngortitarlu, aningaasaqarneq tunisassiornerunissarlu aammalu siunissamut 

qulakkeerinissaq eqqarsaatigalugit pitsanngorsarneqarsimasutut 

naliliiffigineqarpoq. 

3 Suliassami tunngavissat 

Sanatitsisup suliassami tunngavissarititai tassaapput suliassat/periusissat 

immikkut ittut, sanatitsisup suliassamik suliaqarnermut ingerlatsinermullu 

atatillugu atussallugit pisussaaffigisai. Tunngavissat taakku sanatitsisup 

suliassamik ASN-imut nassuiaammi allaaserinninnerani 

nassaarineqarsinnaapput. Tunngavissat pingaarnerit matuma kinguliani tabelimi 

issuarneqarput. 

Tabeli 1: Tunngavissat, avatangiisinik naliliinernut aammalu ASN-imut akuersissuteqarnermut 

suliarineqartunut tunngavigineqartut. 

Qulequtaq Tunngavissaq ASN-imut 

nassuiaammi 

immikkoortoq 

Aqqusersuutit Aqqusersuutit pilersinneqarnerinut atatillugu nunap 

qamutinik assakaasulinnik angallavigineqarnissaa 

pingaartillugu annikillisarniarneqassaaq; tassunga 

ilanngullugu pingaartumik Naternap aqqutiginerani. 

Aqqusersuutinik sanaartorneq annertunertigut 

qulimiguulimmik kivittaatit atorlugit 

naammassineqarsinnaassaaq. Tamanna aamma 

atortussanik atortorissaarutinillu nussuinermut atuuppoq. 

Immikkoortoq 3.3.3.1 

Suliassamut nassuiaat 

Aqqusersuutit Napparutinik katiterinissamut betonimillu akoorinissamut 

sullivissat aqqusersuutit atuarlugit inissinneqarnerini, 

taakkununnga atortussanik il.il. imaatigut 

assartuisoqarsinnaanera annertunerusumik 

siunnerfigineqarpoq. 

Aqqusersuutit atuarlugit sanaartorfiusut immikkoortuinut 

allanut assartuineq angallammik qulimiguulimmilluunniit 

ingerlanneqartassaaq. 

Immikkoortoq 3.4.1.4 

Suliassamut nassuiaat 

Umiarsualivimmi/ 

talittarfimmi 

tankeqarfik 

Talittarfiup eqqaani tankeqarfimmik pilersitsisoqassaaq 

tankinik qulisanik pingasunik tamarmik immikkut 100 

m3-nik imaqqortussusilinnik. Minnerpaamik tanki ataaseq 

ingerlatsinerup nalaani tankeqarfimmiiginnassaaq. Tankit 

tankeqarfiup ussissup iluani napparneqassapput 

kuisoortoqarpat katersorneqarsinnaaffimmi imaluunniit 

tankit iluleriinnik marlunnik iigaqassapput. 

Katersorneqarsinnaaffinnut tamanut atuuppoq tankit 

tamarmik ataatsimut imai imarisinnaassagaat. 

Immikkoortoq 3.4.2 

Suliassamut nassuiaat 

Tankeqarfi-

ugallartut 

Sanaartugassanik tamanik suliarinnittussap 

isumannaallisaanermut iliuusissanik pisariaqartunik 

suliaqarnissaa piumasaqaatigineqarpoq, 

tankeqarfiugallartut kuisoornissaannut kingunerisaannillu 

mingutsitsinermut ulorianaataasoq annikillisarniarlugu. 

Immikkoortoq 3.4.5.3 

Suliassamut nassuiaat 

Ingerlatsinerup 

nalaani imeq 

errortuutikoq 

Imeq atornikoq igitassaq qasertoq (peqqissutsimut 

ajoqutaanngitsoq) aamma qernertoq (perusuersartarfinnit 

pisoq) imermit nukissiorfimmik ingerlatsinermeersoq 

Kangersunermut iginneqassaaq illumit isaaffiusumit 

sullorsuaq kuuffik aqqutigalugu. Kuuffik 

innaallagissiorfimmut iserfikkut sulluliakkut 

ingerlanneqassaaq tassanngalu sulluliamut kuuffimmut 

ingerlateqqinneqassalluni. 

Immikkoortoq 3.4.6 

Suliassamut nassuiaat 

Qaartiterutit Ammoniumnitrat emulsionsmatricep (ANE) 

atorneqarnissaa siunnerfigineqarpoq. 

Immikkoortoq 3.4.5.4  

Suliassamut nassuiaat 

Qulequtaq Tunngavissaq ASN-imut 

nassuiaammi 

immikkoortoq 

Aqqusersuutinik 

pilersitsineq 

Aqqusersuutit pilersinneqarnerini 

qaartiterisoqassanngilaq. 

Sanaartornerup 

nalaani sunniutit 

Immikkoortoq 

4.6.2.3.2  

Nerlerit aamma 

qeerlutuut 

Ramsareqarfik 

Naternaq/Lersletten 

Kalaallit Nunaata Nerlerata sunnerneqarnissaa 

annikillisarniarlugu aqqusersuutit timmissanut 

apornaveersaatinik atortulersorneqarnissaat 

siunnerfigineqarpoq. 

Immikkoortoq 4.7.2.2 

Kalaallit Nunaata 

Nerlera 

Qaartiterutit Qaarsup 1 m3-ip qaartinnissaanut ANE 1-2 kg 

atorneqassaaq, qaarsup qanoq ittuunera apeqqutaatillugu. 

Erngup nukinganik innaallagissiorfiup 

pilersinneqarnerani qaarsunut qaartitigassatut 

naatsorsuutigineqartunut ANE 210 - 420 tonsit missaat 

atorneqassapput. 

Immikkoortoq 4.9.4  

Qaartiterutinik atuineq 

pilersitsinerlu 

Eqqakkat Sanaartornerup nalaani: 

Sanatitsisup tungaanit piumasaqatigineqassaaq 

eqqagassalerineq inatsisit atuuttut aamma kommunip 

eqqakkanut malittarisassai naapertorlugit 

isumagineqassasoq. 

Eqqakkat amerlanersaat Aasianni Qasigiannguanilu 

kommunip eqqagassalerivii avatangiisinut akuerisat 

aqqutigalugit piiarneqarnissaat siunnerfigineqarpoq. 

Ingerlatsinerup nalaani: 

Eqqakkat tamarmik ingerlatsinerup nalaani sumiiffimmi 

immikkoortiterneqartassapput Aasiannullu imaluunniit 

Qasigiannguanut assartorneqartarlutik kommunit 

eqqagassalerivii atorlugit piiarneqartussanngorlugit. 

Tamatuma saniatigut eqqakkat umiarsuakkut 

nassiunneqarnissamik tungaanut erngup nukinganik 

innaallagissiorfimmi isumannaatsumik 

uninngatinneqartarnissaat, taamaalillunilu 

mingutsitsinissat pinngitsoortinneqartarnissaat 

qulakkeerneqassalluni. Tamanna pingaartumik uulianut 

kemikalianullu igitassanut, poortuutinut ussissunut 

ikillugit allequttanut ussissunut ilineqartartussanut 

atuuppoq. 

Immikkoortoq 4.10 

Eqqakkat aamma 

eqqagassalerineq 

Uuliaarluernerit Entreprenørip atortui, qamutit assakaasullit il.il. 

kuisoorsinnaajunnaarlugit putusoorsinnaajunnaarlugillu 

ingerlaavartumik aserfallatsaalineqassapput. Silami 

nunaminertat sannaviillu illutaat, atortunik 

iluarsaassinermut il.il. atorneqartut aalaakkaasumik, 

imermullu errortuutikumut kuuffilimmik, erngup 

errortuutip kuuttup imaanut anngutinnginnerani uuliamik 

immikkoortiterissummut aqqusaarfilimmik 

natilerneqartariaqarput. Kiisalu sanaartornermut atatillugu 

upalungaarsimanermut pilersaarusiortoqarnissaa, 

aammalu upalungaarsimanermik, uuliaarluertoqarneranik 

paasisaqarnermi atulersinneqarsinnaasumik, 

taamaalillunilu kuisoorutigineqartut annertussusiinik 

sunniutaannillu annikillisitsisinnaasunik 
pilersitsisoqarnissaa piumasarineqarpoq. 

Upalungaarsimasut kuisoortoqassappat  

killiliinissamut katersuinissamullu atortunik 

pisariaqartunik pigisaqassapput.   

Immikkoortoq 4.11.1 

Uuliamik kuisoornerit 

Qulequtaq Tunngavissaq ASN-imut 

nassuiaammi 

immikkoortoq 

Qaartiterutissanik 

piareersaanerit 

passussinerillu 

Suliassami matumatut annertutigisumi nalinginnaasumik 

qamutit assakaasullit immikkut ittut atorneqartarput, 

tassanilu akoorutissat isumannaatsumik 

uninngatinneqartarput, sumiiffimmilu 

atuisoqannginnerani qaartiterutissat akuukkat 

akoorneqartarput. Taamatut akoorisarnermi 

piaarinaatsoorluni kuisoornissaq annikillisinneqartarpoq. 

Immikkoortoq 

4.11.1.1 

Qaartiterutiliorneq 

aamma passussineq 

Piffissami 

ingerlatsiviusumi 

nunamik 

mingutsitsineq 

Piffissami ingerlatsiviusumi uuliamik tunisassiat inatsisit 

atuuttut naapertorlugit uninngatinneqartarnissaat, 

taamaalillunilu kuisoornissat 

pinngitsoortinneqartarnissaat siunnerfigineqarpoq. 

Taamatuttaaq atortut akisussaassusilimmik 

passunneqartarnissaat, kuisoortoqassappallu erngerluni 

katersuisarnissaq siunnerfigineqarpoq. 

Immikkoortoq 4.11.2 

Ingerlatsinerup nalaani 

nunami sunniineq 

Nunap qaavani imeq 

uuliaarluernerillu 

Kuisoornissamut upalungaarsimaneq, immikkoortoq 

4.11.1-imi allaaserineqartoq [ASN-imut nassuiaammi] 
aamma assiaqutinik puttasunik atortunillu milluaasartunik 

allanik, uuliamik annertunerusumik kuisoornermi, 

kuunnut tatsinullu avatangiisinut kuussinnaasutut 

naliliiffigineqartunik unitsitsinissamut  

atorneqarsinnaasunik imaqarnissaa siunnerfigineqarpoq. 

Immikkoortoq 

4.14.2.2 

Imeq nunap qaaniittoq 

3.1 Suliassami piffissamut pilersaarut pingaarneq 

Suliassami piffissamut pilersaarut pingaarneq manna ASN-imut 

akuersissuteqarnermut tunngavigineqarpoq: 

Tabeli 2:  Sanaartugassamut piffissamut pilersaarutissatut naatsorsuutigisaq, ASN-imut 

nassuiaammi takussutissiorneqartoq. 

Suliaq Piffissaq 

ASN-imut akuersissut pigineqarpoq 2025 

Suliassamut neqerooruteqartitsineq 

isumaqatigiissusiornerlu 
2026 

Suliassap immikkoortuinut nassuiaatit 2027 

Sulisut tammaarsimaarfiannik 

pilersitsineq ingerlatsinerlu 
2027-2031 

Sanaartugassat suliarineqassapput 2027-2031 

Innaallagissiorneq aallartissaaq 2031 

Tunniussineq 2031 

4 Akuersissut piumasaqaatitalik 

Kapitali ASN-imut akuersissummi piumasaqaatinik imaqarpoq. Kapitali 

piumasaqaatinut pingaarnernut agguagaavoq, tassalu sanaartornermut 

ingerlatsinermullu piumasaqaatinut aamma matusinissamut piumasaqaatinut. 

Kapitali 5-imi piumasaqaatit tunngavilersorneqarput. 

Pinngortitamut Avatangiisinullu Naalakkersuisoqarfiup ASN-imut 

akuersissummi matumani piumasaqaatit malinneqarnersut nakkutigissavaa. 

ASN-imut akuersissut taamaallaat suliassap ASN-imut nassuiaammi 

allaaserineqartup sananeqarnissaanut ingerlanneqarnissaanullu tunngasuuvoq. 

Suliassat akuerisat saniatigut allannguisoqassappat, tamatuma pinnginnerani 

Pinngortitamut Avatangiisinullu Naalakkersuisoqarfimmut qinnuteqartoqassaaq. 

Tamanna tamakkiisumik sanaartortussap suliassap immikkoortuinut 

pilersaarusiorneranut, aatsaat 2027-mi aallartinneqartussatut 

naatsorsuutigineqartumut atatillugu pisinnaavoq. 

4.1 Piumasaqaatit tamanut tunngasut 

1 ASN-imut akuersissutip matuma kalaallisoortaa danskisoortaalu erngup 

nukinganik innaallagissiorfimmi pissarsiarineqarsinnaassaaq. Piffissami 

sanaartorfiusumi ingerlatsiviusumilu erngup nukinganik 

innaallagissiorfimmi sulianut akisussaasuusut tamarmik ASN-imut 

akuersissutip imarisaanik ilisimatinneqarsimassapput, akuersissummilu 

piumasaqaatinik malinnissallutik. 

2 Suliassamut nassuiaatit iluarsisat najoqqutassallu allat, allannguinissamut 

attuumassuteqartut Pinngortitamut Avatangiisinullu 

Naalakkersuisoqarfimmut nassiunneqassapput, tamatumalu kingorna 

allannguutit akuersissuteqartoqarnissaanik pisussaaffeqarfiunersut 

naliliiffigineqassapput. Oqartussaasut allakkatigut 

akuersissuteqarsimatinnagit allannguutissat aallartinneqassanngillat. 

4.2 Sanaartornissamut piumasaqaatit 

Avatangiisinut pilersaarut 

3 Sanaartugassat aallartinneqartinnagit sanatitsisoq suliassami avatangiisinut 

pilersaarummik suliaqartussaavoq. Avatangiisinut pilersaarummi makku 

nassuiaatigineqassapput: 

a) Uuliamik tunisassianik, kemikalianik akuutissanillu avatangiisinut 

sunniuteqartartunik tamanik kuisoornermi iliuusissanut malittarisassat, 

taakkununngalu uninngatitsisarnermi pissutsit pissutsinullu 

maleruagassat ilaatinneqassapput, ajutoornermut kuisoornermullu 

atatillugu mingutsitsinermik pinaveersaartitsiniarluni killiliiniarlunilu 

aallartinneqartussat.  

b) Sanaartornerup nalaani akuutissanik avatangiisinut sunniuttartunik, 

taakkununngalu ikummatissat, uuliamik tunisassiat, kemikaliat, 

qaartiterutissat, eqqakkat imerlu errortuutikoq ilanngullugit, 

suliarinninnissamut pilersaarut. Pilersaarut atorlugu piumasaqaatit 27-34 

naapertorlugit suliarinninnissaq qulakkeerneqassaaq. 

 

c) Piffissat sanaartorfiusut akornanni entreprenørit maskiinaasa atortullu allat 

inissinnissaat uninngatinnissaallu. 
 

d) Ujaqqanik aserorterut immikkoortiterissullu, tassunga inissiinissaq 

ilanngullugu, kiisalu atortumi Namminersornerullutik Oqartussat 

nalunaarutaat nr. 11, 20. aggusti 2004-meersoq Suliffeqarfiit 

mingutsitsivallaartut il.il. avatangiisinut tunngatillugu 

akuersissuteqarfigineqartarnerat pillugu-mi maleruagassat qanoq iliorluni 

naammassineqarnissaat, tassunga ilanngussaq 1-imi atortoq *-imik 

nalunaaqutsigaammat. 
 

e) Betonimik akoorissut, tassunga inissiinissaq ilanngullugu, kiisalu atortumi 

Namminersornerullutik Oqartussat nalunaarutaat nr. 11, 20. aggusti 2004-

meersoq Suliffeqarfiit mingutsitsivallaartut il.il. avatangiisinut tunngatillugu 

akuersissuteqarfigineqartarnerat pillugu-mi maleruagassat qanoq iliorluni 

naammassineqarnissaat, tassunga ilanngussaq 1-imi atortoq *-imik 

nalunaaqutsigaammat. 

 

f) Suliassami sulisunut sulisut tammaarsimaarfiisa sulisunullu atortut 

inissiffissaat aaqqissuussaanissaallu, taakkununnga sulisut 

tammaarsimaarfigigallagaat, suliaqarfik sinnerlugu inissititerneqarsimasut 

ilanngullugit. 

 

Avatangiisinut pilersaarut Pinngortitamut Avatangiisinullu 

Naalakkersuisoqarfimmut akuerisassanngorlugu nassiunneqassaaq. 

Avatangiisinut pilersaarut Naalakkersuisoqarfimmit akuerineqaqqaartinnagu 

sanaartugassat aallartinneqassanngillat.  

Umiarsualiveqarfik 

4 Sanatitsisoq suliassamut naammassineqartumut tamarmiusumut, 

sanaartoriaasissaq ilanngullugu, pilersitsinissamut pilersaarummik 

Pinngortitamut Avatangiisinullu Naalakkersuisoqarfimmut 

saqqummiussissaaq. 

5 Umiarsualiviup pilersinneqarneranut atatillugu immap iluani 

qaartiterinissaq pisariaqartinneqassappat miluumasut imarmiut nipimik 

sunnerneqarnissaat annikillisarniarlugu puaasartitsilluni assiaqutit 

marloqiusat atorneqassapput. 

Aqqusernit  

6 Sanatitsisup pilersaarutit Pinngortitamut Avatangiisinullu 

Naalakkersuisoqarfimmut saqqummiutissavai: 

a) Nukissiorfiup nalaani aqqusinernik 500 missaannik takissusilinnik 

aqquserniorneq 

b) Taseq 2-mi milluaavimmut aqqusinermik 8,7 km-it missaannik 

takissusilimmik pilersitsineq. 

c) Taseq 2-p aamma Taseq 3-p akornanni sanaartorfimmut 

aqqusinermik 12 km-it missaannik takissusilimmik pilersitsineq. 

Pilersaarut minnerpaamik makkuninnga imaqassaaq: 

a) Naatsorsuutigisamik anguniagassatut pilersaarusiaq 

b) Aqqusiornerit inissiffissaat 

c) Sumiiffiit aqquserniornissamut atortussanik piiaaffiusinnaasut 

d) Sumiiffiit qaartiterinissamut pisariaqartitsiffiusut aammalu 

qaartiterinermi ujaqqat sinnerinik inissiiffiusussat 

e) Aqqusernit ataavartussat, ingerlatsinermi atorneqaannartussat 

aamma aqqusiniugallartut, aqqusernit atorneqareernerini 

peerneqarlutik nunataanik iluarseeqqiffiusussat 

nalunaarsorneqassapput. 

Aqqusernit ataavartussat, ingerlatsinermi atuinnarneqartussat aamma 

aqqusiniugallartut, atorunnaarunik peerneqarnerisa kingorna nuna 

iluarseqqillugu suliarineqartussat sanatitsisumit nalunaarsorneqassapput. 

Suliaq aatsaat aallartinneqarsinnaavoq Pinngortitamut Avatangiisinullu 

Naalakkersuisoqarfiup nalilerpagu, suliami ASN-imi nalilerneqartumi 

annertunerusumik allannguuteqanngitsoq. 

 

7 Aqqusernit avataanni sioqqanik ujaraaqqanillu atortussanik piiaagallarnermi, 

saanngut, issut naasullu sapinngisamik piuinnarnissaat, imaluunniit nuna 

iluarsineqaqqissinnaanngorlugu suliarineqarnissaat uninngatinneqarnissaallu 

isumagineqassaaq. Piffissami ingerlatsiffiusumi atortunik ilioraaviit 

aqqusinernik aserfallatsaaliuinermut atugassatut pigiinnarneqarnissaat 

kissaatigineqarpat, tamanna pillugu sanatitsisup Pinngortitamut 

Avatangiisinullu Naalakkersuisoqarfik ilisimatissavaa.  

Erngup aqqutai aamma nukissiorfik 

8 Sanatitsisup Taseq 2-p aamma Taseq 3-p akornanni sulluliap 

nuussiffiusussap 2 km-it missaannik takissusillip, tassungalu Taseq 2-mit 

milluaavittut sulluliaq 6.2 km-it missaannik takissusillip 

nukissiorfimmukartoq, kiisalu nukissiorfimmit Kangersunermi 

kuuffiusussap 500 m-it missaannik takissusillip sananeqarnissaannut 

pilersaarusiaq Pinngortitamut Avatangiisinullu Naalakkersuisoqarfimmut 

saqqummiutissavaa. Pilersaarut minnerpaamik makkuninnga imaqassaaq: 

a) Naatsorsuutigisamik anguniagassatut pilersaarusiaq 

b) Sulluliaq qanoq suminngaanniillu sananeqassanersoq, tassunga 

ilanngullugu, sulluliaq arlalinnik aallaaveqarluni 

sananeqartussatut pilersaarutigineqarnersoq. 

c) Qaartiterutaasivissat amerlassusii inissisimaffissaallu 

d) Sulisut najugaqarfissaata inissisimaffissaa aamma 

allaaserineqarnera 

Suliaq aatsaat aallartinneqarsinnaavoq Pinngortitamut Avatangiisinullu 

Naalakkersuisoqarfiup nalilerpagu, suliami ASN-imi nalilerneqartumi 

annertunerusumik allannguuteqanngitsoq. 

9 Sanatitsisup nukissiorfiup sananeqarnissaanut, tassungalu ilanngullugu 

sulluliat kuuffiusussat sulluliallu allat, aammalu aqqusernit 

assartuiffiusussat pisariaqartinneqartut Pinngortitamut Avatangiisinullu 

Naalakkersuisoqarfimmut saqqummiutissavai.  

Pilersaarut minnerpaamik makkuninnga imaqassaaq: 

a) Naatsorsuutigisamik anguniagassatut pilersaarusiaq 

b) Qaartiterutaasivissat amerlassusii inissisimaffissaallu 

c) Sulisut najugaqarfissaata inissisimaffissaa aamma 

allaaserineqarnera 

Suliaq aatsaat aallartinneqarsinnaavoq Pinngortitamut Avatangiisinullu 

Naalakkersuisoqarfiup nalilerpagu, suliami ASN-imi nalilerneqartumi 

annertunerusumik allannguuteqanngitsoq. 

Aqqusersuutit 

10 Aqqusersuutit Ramsareqarfikkut Naternakkoortut timmissanut 

apornaveersaatinik ikkussuiffigineqassapput. Timmissanut 

apornaveersaatit sumerpiaq inissisimassanersut timmissanullu 

apornaveersaatit ataasiakkaat imminnut ungasissusissaat 

ikkussuisoqannginnerani Pinngortitamut Avatangiisinullu 

Naalakkersuisoqarfik peqatigalugu sukumiinerusumik 

isumaqatigiissutigineqassaaq (takuuk piumasaqaat 1h)). 

 

11 Sanatitsisup aqqusersuutit marluusut pilersinneqarnissaannut 

pilersaarusiaq Pinngortitamut Avatangiisinullu Naalakkersuisoqarfimmut 

saqqummiutissavaa.  

Pilersaarut minnerpaamik makkuninnga imaqassaaq:  

a) Ingerlaarfiinik allannguutaasinnaasut 

b) Sulisunut tammaarsimaarfiusinnaasut inissisimaffii 

c) Inissiiffiusut 

d) Sulinermut aqqusiniugallartut  

e) Napparutit toqqaviisa amerlassusaat suussusaallu 

f) Toqqaviliornermut atatillugu qaartiterisoqassappat tamatuma 

paasissutissiissutigineqarnera.  

g) Napparutit ilusilersugaanerini allannguuteqassappat tamanna 

paasissutissiissutigineqassaaq. 

h) Timmissanut apornaveersaatit suussusaat inissisimaffigisaallu 

(takuuk piumasaqaat 10).  

Pinngortitamut Avatangiisinullu Naalakkersuisoqarfik suliamut 

tunngatillugu nalilerpagu, ASN-imi annertunerusumik 

allannguisoqarnissaanik naliliisoqarsimatinnagu aatsaat 

aallartitsisoqarsinnaalissaaq. 

Qaartitsisarnerit qaartiterutaasiviillu 

12 Qaartiterinermi ANFO-nik atuisoqassanngilaq. 

13 Qaartiterinermit ujaqqat sinneruttut sumiiffinnut toqqakkanut 

inissinneqartassapput. Sumiiffinni inissiivissat atorneqalinnginnerini 

Pinngortitamut Avatangiisinullu Naalakkersuisoqarfimmut 

akuerisassanngorlugit saqqummiunneqassapput. 

  

14 Qaartiterinermit ujaqqat nunap pissusianut ilusianullu 

naleqqussarneqassapput, aammalu ajornanngippat manissumik qaaqassapput 

aamma manissunik sivinganeqassapput, taamaalilluni naasunik pilertortumik 

naaffigineqarsinnaassallutik.  

Sanaartornerup nalaani sulisunut atortut sulisullu tammaarsimaarfii 

15 Sanatitsisup sulisunut atortunut tammaarsimaarfiugallartunullu 

(eqqakkanik aamma imermik errortuutikumik mingunnginnerusumik 

minguttumillu isumaginninnerit ilanngullugit) pilersaarutit naammassisat, 

atortut sananeqarlutik aallartinneqannginnerini Pinngortitamut 

Avatangiisinullu Naalakkersuisoqarfimmut akuerisassanngorlugit 

saqqummiutissavai.   

Betonimik akoorissut 

16 Betonimik akoorissutip ingerlanneqarneranit aserfallatsaalineqarneraniillu 

uuliakut igitassat, betoniliat sinneri issorsimasut betonillu kinneri, kiisalu 

atortut mingutsinneqarsimasut, uuliamik kemikaliamillu kuuttoornermi 

katersuinermut atorneqartut piumasaqaat 26-34-mi 

innersuussutigineqartutut suliarineqassapput. 

 

17 Tunisassiat, ikiuutissat, kemikaliat, ikummatissat il.il. eqqakkallu, 

ujaqqanik aserorterissummik immikkoortiterissummillu ingerlatsinermut 

atorneqartut piumasaqaat 26-34-mi innersuussutigineqartutut 

suliarineqassapput. 

18 Ingerlatsinermi allattuiffimmut allattuisoqartassaaq makku 

allattorneqartassallutik:  

a) Betonimik akoorissummi betoniliornermilu piffissaq atorneqartoq 

ulluilu. 

b) Betoniliassat atukkat ullullu betoniliornermut atorneqartut 

c) Dieselgeneratorimik atuisoqarsimappat uuliamik ingerlatsinermut 

atorneqartumik nalunaarsuineq 

d) Ingerlatsinermi unittoorsimasinnaanerit ajutoorsimasinnaanerillu, 

tassungalu uuliamik kuisoornerit kiisalu tassunga atatillugu 

suliniutit/iliuuserisat allanneqarneri ilanngullugit, ulluinik 

nalunaarsuineq 

19 Atortunik nammineerluni misissuinerit makku suliarineqassapput: 

a) Ullormoortumik tankit il.il. uulianut kemikalianullu (akoorutissat 

ikiuutissallu) atorneqartut isaannarmik misissorneqartarneri 

b) Sapaatit akunnikkuutaartumik uuliamik immikkoortiterissummik 

kuuffeqarfimmillu isaannarmik misissuisarneq  

c) Uuliamik immikkoortiterissutip akulikitsumik imaarneqartarnera 

Ujaqqanik aserorterut immikkoortiterissullu 

20 Ujaqqanik aserorterissummit immikkoortiterissummillu ingerlatsinermit 

aserfallatsaaliuinermiillu uuliakut, kiisalu atortut mingutsinneqarsimasut, 

uuliamik kemikaliamillu kuuttoornermi katersuinermut atorneqartut 

piumasaqaat 26-34-mi innersuussutigineqartutut suliarineqassapput. 

21 Tunisassiassat, ikiuutissat, kemikaliat, ikummatissat il.il. eqqakkallu, 

ujaqqanik aserorterissummit immikkoortiterissummillu ingerlatsinermut 

atorneqartut piumasaqaat 26-34-mi innersuussutigineqartutut 

suliarineqassapput. 

 

22 Ingerlatsinermi allattuiffimmut allattuisoqartassaaq makku 

allattorneqartassallutik:  

a) Ujaqqerivimmi suliat ingerlanerini piffissat ulluilu 

b) Suliarineqartunik nalunaarsuineq, usit aggiussat qimagussallu 

annertussusiinik naliliilluni nalunaarsuineq.  

c) Sanaartukkat ingerlanneqarnerinut uuliamik atuinermik 

nalunaarsuineq. 

d) Ingerlatsinermik unittoorsimasinnaanerit ajortoorsinnaanerillu, 

tassungalu uuliamik kuisoornerit kiisalu tassunga atatillugu 

suliniutit/iliuuserisat allanneqarneri ilanngullugit, ulluinik 

nalunaarsuineq. 

23 Atortunik nammineerluni misissuinerit makku suliarineqassapput: 

a) Tankit il.il. uulianut atorneqartut isaannarmik ullormoortumik 

misissorneqartarneri. 

b) Ujaqqerinermut assartuussinermullu atortut isaannarmik 

ullormoortumik misissorneqartarneri. 

Sanaartornerup nalaani kemikalianik, uulianik tunisassianik, eqqakkanik 

imermillu errortuutikumik isumaginninneq 

24 Tunisassiat angerlarsimaffinni eqqiaanermut, igaffinnut, 

perusuersartarfinnut, errorsisarfinnut il.il. atorneqartut tamarmik 

avatangiisinut mingutsitsisuussanngillat aammalu avatangiisinut 

mingutsitsinngitsutut nalunaaqutsigaassallutik (EU-Blomsten, Svanemærket 

assigisaalluunniit). 

  

25 Kangersorngup eqqaani sumiiffimmi aamma Taseq 2-p aamma Taseq 3-p 

nalaani sumiiffimmi sanaartorfiusumi sulisut 

tammaarsimaarfigigallagaannit aammalu sulisut 

tammaarsimaarfigigallagaannit allanit anartarfinnit imeq errortuutikoq 

(imeq kuuffeqarfitsigoortoq) katersorneqassaaq, aammalu kommunip 

imermut errortuutikumut malittarisassiai atuuttut naapertorlugit 

iginneqartassalluni.  

26 Igitassat manngertut tamarmik aamma uuliamik tunisassiat tamarmik 

piumasaqaatit 26-34-mi allassimasut naapertorlugit 

isumagineqartassapput.       

27 Orsussanut tankeqarfiit qaleriinnik iigaqassapput. Taamaanngippat 

tankeqarfik userartorfimmut, imaluunniit allequttamut 

pitarneqarsinnaanngitsumut, minnerpaamik tankip annerpaap 

imarisinnaasaanik katersuiffittalimmut ilineqassaaq. Kuisoornissamut 

isumannaallisaat sila qanorluunniit ikkaluarpat atorsinnaassaaq. Tankeqarfik 

manissumik allequtserneqassaaq aporneqarsinnaaneranullu 

isumannaallisarneqassalluni. Tankeqarfik ingerlaannartumik 

matusaateqassaaq ulikkaartoornissamullu kalerrisaaruteqassalluni. 

 

28 Imerpalasut akuutissanik avatangiisinut navianaatilinnik, taakkununngalu 

saffiugassat oqimaatsut, kemikaliat, ikuallajasut, qaartuujasut radiulluunniit 

qinngornerinik akullit ilanngullugit akullit katersorneqassapput imermullu 

errortuutikumut ilanngullugit kuutsinneqassanngillat. Imerpalasut taama ittut 

eqqakkatut navianartutut isumagineqassapput qallerneqarsimassallutillu 

silarlummullu illersugaassallutik poortuutissanullu ussissunut matulinnut 

poorneqassapput, aammalu userartorfimmut qalliummulluunniit ussissumut, 

minnerpaamik poortuutaasup annerup imaanik imaqarsinnaasumik 

katersuivittalimmut ilineqassallutik. Poortuutit sunik imaqarnersut qaavisigut 

ersarissumik allassimassapput. Poortuutit qaluneqarnissamut 

isumannaallisagaassapput. Poortuutit kommunimi eqqagassalerinermut 

malittarisassat atuuttut naapertorlugit peerneqassapput. 

  

29 Eqqakkat tamarmik katersorneqassapput, aammalu maleruagassat atuuttut, 

taakkununngalu kommunip eqqakkanut maleruagassai ilanngullugit, 

naapertorlugit peerneqassallutik. Akuersissummik immikkut ittumik 

pissarsisoqarsimatinnagu eqqakkat ikuallanneqassanngillat nunamulluunniit 

assaanneqassanatik, tamaangaannaq iginneqassanngillat, sumiiffimmullu 

siaruartinneqassanatik, tassungalu kuuit, tatsit imarluunniit ilaatinneqarput. 

 

30 Nerisat sinnikui puussanut matulinnut, niviukkanut/uumasunut 

isumannaallisakkanut (soorlu eqqaavinnut nannunut teriannissanullu 

isumannaallisakkanut) ikiorarneqassapput, aammalu maleruagassat atuuttut, 

taakkununngalu kommunip eqqagassalerinermut maleruagassai 

ilanngullugit, naapertorlugit peerneqassallutik.  

 

31 Igitat uuliat imaluunniit uulianik akullit puussanut ussissunut matulinnut, 

minnerpaamik puussap annerpaap imaanik imaqarsinnaasunik 

userartorfimmiittunut imaluunniit ussissunik allequtalinniittunut 

immiunneqassapput. Puussat aporneqarnissamut isumannaallisagaassapput. 

Igitassat piffissap sanaartorfiusup naanissaata tungaanut kommunimi 

eqqagassalerinermut malittarisassat atuuttut naapertorlugit 

peerneqartassapput. 

32 Eqqakkat navianaatillit, saffiugassanik oqimaatsunik, atortunik 

toqunartortalinnik akuutissanillu navianaatilinnik allanik akullit, kommunimi 

eqqagassalernermut malittarisassat atuuttut naapertorlugit 

iginneqartassapput. Eqqakkanik uninngatitsinermi assartuussinermilu 

eqqakkat puussanut ussissunut matulinnut ikineqartassapput.  

 

33 Atortut ikuallanneqarsinnaanngitsut, taakkununngalu betonit sinnikui 

kinnikuilu, atortut atorunnaartut ikummatissamullu puut imaqanngitsut 

ilanngullugit, piffissap sanaartorfiusup naanissaata tungaanut kommunimi 

eqqagassalernermut malittarisassat atuuttut naapertorlugit 

peerneqartassapput. 

  

34 Sumiiffinni kuisoorfiusinnaasuni katersuinermut atortut containerillu 

katersuiffiit pisariaqartinneqartut pigineqassapput. Kuisuukkat 

katersorneqassappat, sapinngisamillu atuuffissatut 

eqqarsaatigineqarfimminnut atorneqassallutik. Nuna minguttoq 

kuisuukkallu, siunnerfiusumut atorneqarsinnaanngitsut piumasaqaatit 26, 29 

aamma kiisalu maleruagassat atuuttut, tassungalu kommunip eqqakkanut 

malittarisassai ilanngullugit, naapertorlugit eqqakkatut navianaatilittut 

katersorneqassapput, isumagineqassapput uninngatinneqassallutillu. 

Piffissap sanaartorfiusup naannginnerani issoq mingutsinneqarsimasoq 

kuisuukkallu peerneqassapput. 

 

 

Nunaminertanik manissarallakkanik iluarsaasseqqinnerit 

35 Sanaartorneq naammassereerpat, nunaminertat manissarallakkat (soorlu 

aqqusiniugallartunut, atortunik piiaanermut, sulisunut 

tammaarsimaarfiugallartunut il.il.) iluarseqqinneqassapput. 

 

36 Saanngut/issut/naasut peerneqarsimasinnaasut, piffissap sanaartorfiusup 

nalaani toqqorsivimmiitinneqartut nunaminertanut iluarsaateqqitanut sorlaat 

assaallugit naaqqissinnaalersillugillu 

inisseqqinneqassapput/ikkussoqqinneqassapput. Iluarsaasseqqinnermi itersat 

assanneqarsimasinnaasut immerneqassapput, aammalu issoq 

akoorneqassaaq, taamaalillunilu “naatitsivissat nutaat” qanitaanni nunap 

qaavata ilusaanut titarnerit, sivingarnit, ujaqqat angisuut mikisullu, sioqqat 

il.il. naleqqutissapput, taamatullu avatangiisit pinngortitamilu nunaminertat 

ippinnaateqanngitsumik ikaarsaarfigissallugit. 

Naggorissaasersuisoqassanngilaq naasussanilluunniit ikkussuisoqassanani. 

Piffissami iluarsaasseqqiffiusumi nunaminertani naasut pioreersut 

aqqusaarlugit qamutinik assakaasulinnik angalasoqassanngilaq. 

Iluarsaasseqqinnerup naammassinerani nunaminertat iluarseqqitat 

aqqusaarlugit qamutinik assakaasulinnik angalasoqassanngilaq. 

37 Iluarsaasseqqinnermi suliat naammassisat assilillugit 

uppernarsaasiisoqassaaq, uppernarsaatillu Pinngortitamut Avatangiisinullu 

Naalakkersuisoqarfimmut akuerisassanngorlugit nassiunneqassapput. 

4.3 Ingerlatsinermut piumasaqaatit 

Erngup nukinganik innaallagissiorfik ingerlatsinerup nalaani 

aalajangersimasumik sulisoqassanngilaq. Isaarissap illutaa, quleriinnut 

tamakkiisumik 700 m²-it missaannik angissuseqartoq, garagealerlugu, 

innaallagissiuummik dieselitortumik sillimmaserlugu, sannavilerlugu, 

allaffilerlugu kiisalu inunnut katillugit qulinut najugaqarfittalerlugu 

aaqqissuunneqassaaq. Najugaqarfik erngup nukinganik innaallagissiorfimmi 

ikkussukkanik assigiinngitsunik atortulersuutinillu tassunga atasunik 

nakkutilliiartorluni, aserfallatsaaliuiartorluni iluarsartuussiartorluni 

suliaqarnermut atatillugu atorneqarsinnaassaaq.  

Piumasaqaatit tamanut atuuttut  

38 Innaallagissiorfimmiit eqqakkat inatsisit atuuttut aamma kommunini 

eqqakkanut malittarisassat atuuttut naapertorlugit isumagineqassapput. 

Eqqakkat Kommune Qeqertalik isumaqatigiissuteqarfigalugu 

ingerlaavartumik kommunip eqqakkanik ikuallaaviinut umiarsuakkut 

assartorneqartassapput eqqakkat erngup nukinganik innaallagissiorfimmi 

katersuutinnginnissaat qulakkeerniarlugu.  

Ingerlatsinerup nalaani kemikalianik, uuliamik tunisassianik imermillu 

errortuutikumik isumaginninneq 

39 Erngup nukinganik innaallagissiorfiup ingerlanneqarneranut atatillugu 

ikummatissamut tankeqarfiliortoqassappat, taakku qaleriinnik 

iigalerneqassapput. Qinigassatut allatut tankeqarfik userartorfimmut 

imaluunniit allequttamut, minnerpaamik tankip annerup imaanik 

katersuisinnaasumut inissinneqassaaq. Kuisoornissamut isumannaallisaat 

sila qanorluunniit ikkaluarpat atorsinnaassaaq. Tankeqarfik manissumik 

allequtserneqassaaq qaluneqarnissamullu isumannaallisarneqassalluni. 

Tankeqarfik ingerlaannartumik matusaateqassaaq ulikkaartoornissamullu 

kalerrisaaruteqassalluni. 

40 Imerpalasut akuutissanik avatangiisinut navianaatilinnik, taakkununngalu 

saffiugassat oqimaatsut, kemikaliat, ikuallajasut, qaartuujasut radiulluunniit 

qinngornerinik akullit ilanngullugit, ingerlatsinermut atorneqartut 

poortuutissanut ussissunut matulinnut poorneqassapput, aammalu 

userartorfimmut qalliummulluunniit ussissumut, minnerpaamik 

poortuutaasup annerup imaanik imaqarsinnaasumik katersuivittalimmut 

ilineqassallutik. Poortuutit qaluneqarnissamut isumannaallisagaassapput. 

Poortuutit kommunimi eqqagassalerinermut malittarisassat atuuttut 

naapertorlugit peerneqassapput. 

41 Sumiiffinnut kuuttoorfiusinnaasunut katersuinermut atortunik containerinillu 

katersuivissanik pisariaqartunik inissiisoqassaaq. Atortut kuuttoorutaasut 

katersorneqassapput. Nuna mingutsinneqartoq atortullu kuuttoorutaasut 

maleruagassat, taakkununngalu kommunip eqqagassanut malittarisassai 

atuuttut naapertorlugit eqqagassatut navianaatilittut katersorneqassapput, 

isumagineqassapput uninngatinneqassallutillu aammalu peerneqassallutik. 

4.4 Matusinissamut piumasaqaatit 

 

42 Qasigiannguani-Aasianni Erngup nukinganik innaallagissiorfimmi 

ingerlatsineq unitsinneqarpat, innaallagissiorfiup atorunnaarnissaa 

kingusinnerpaamik ukiumik ataatsimik sioqqullugu sanatitsisoq 

sumiiffimmi piiaanissamut sumiiffiullu iluarseqqinneqarnissaanut, 

taamaalillunilu aallaqqaammut pissusiatut ilerseqqinneqarnissaanut 

pilersaarummik suliaqassaaq. 

Matusinissamut pilersaarummi sumiiffiit pineqartut qanoq 

qimanneqassanersut, aammalu matusinermut, kiisalu matusereernermut 

atatillugu pinngortitaq avatangiisillu qanoq ilillutik qulakkeerneqassanersut 

nassuiarneqassaaq. Matusinissamut suliassat aallartinneqannginnerini 

matusinissamut pilersaarut Pinngortitamut Avatangiisinullu 

Naalakkersuisoqarfimmit akuerineqassaaq. 

5 Piumasaqaatinut aalajangersarneqartunut 

tunuliaqutarineqartut tunngavilersuutillu 

Tabelimi matuma kingulianiittumi sanaartugassami matumani ASN-imut 

akuersissummi piumasaqaatitut aalajangersarneqartunut tunuliaqutarineqartut 

tunngavilersuutillu allaaserineqarput. Piumasaqaatini ASN-imut nassuiaammi 

pinaveersaartitsissutissatut siunnersuutigineqartut tunngavissallu suliassap 

avatangiisinut sunniutissaanut killilersueqataasussatut allaaserineqartut 

tunngavigineqarput. Suliassap sanaartugassanik tamanik 

suliarinnittussarsiuunneqarnissaata malitsigisaanik arlalinnik 

piumasaateqartoqarpoq, taamaattumillu suliassap immikkoortuinut 

pilersaarusiorneq ASN-imut akuerissuteqarnerup manna tunniunneqarnerata 

kingorna ingerlanneqartussaassalluni. Taamaattumillu suliassap immikkoortuinut 

pilersaarusiornerup avatangiisinut sunniutinik annertuunik 

pilersitseqqinnginnissaata qulakkeernissaa Pinngortitamut Avatangiisinullu 

Naalakkersuisoqarfiup pisariaqartippaa. Kiisalu ASN-imut akuersissummi 

piumasaqaatinut piumasaqaatit arlallit, nalinginnaasumik sanaartukkat ASN-

iliornissamut pisussaaffeqarfiusut pillugit ASN-imut akuersissuteqarnermi 

piumasarineqartartut tunngavigineqarput. Taamatuttaaq matumani piumasaqaatit, 

tusarniaanermi akissuteqaatinik, oqartussaasunit allanit oqaaseqaatinik 

imaluunniit ASN-imut nassuiaammi, sanatitsisup pinaveersaartitsissutissanik 

siunnersuuteqarfiginngisaani, avatangiisinulli annertuumik 

sunniuteqarnerluttoqarnissaa pinngitsoortinniarlugu Pinngortitamut 

Avatangiisinullu Naalakkersuisoqarfimmit pisariaqartutut isiginniffigisaani 

pissutsit tunngavigalugit piumasaqaatinik tunngaveqarsinnaapput. 

Tabeli 3: ASN-imut akuersissummi matumani piumasaqaatinut ataasiakkaanut tunngavilersuutit.  

Piumasaqaat 

nr. 

Tunngavilersuut 

1 Suleqataasut attuumassuteqartut tamarmik akuersissutip imaanik qaqugukkulluunniit 

pissarsisinnaanissaat piumasaqaammi qulakkeerniarneqarpoq. 

2 Tunngavissat arlallit ASN-imut nassuiaammi allaaserineqarlutillu nalilersorneqartut 

tunngavigalugit ASN-imut akuersissut tunniunneqarpoq. Piumasaqaammi qulakkeerneqassaaq 

tunngavissat kingusinnerusukkut allanngortinneqartut Pinngortitamut Avatangiisinullu 

Naalakkersuisoqarfimmi nalilerneqarnissaat, suliassap taamaalilluni sanaartornerup nalaani aamma 

ingerlatsinerup nalaani, ASN-imut nalunaarummi tunngavigineqartutut, pinngortitap avatangiisillu 

innarlitsaaliorneqarnissaannut piumasaqaatinik eqquutsitsinissaa qulakkeerniarlugu. 

3 Avatangiisinut pilersaarummi piumasaqaatit naapertorlugit sanaartornermi suliassat 

aallartinnginnerini ajutoornerit/kuuttoornerit pinngitsoortinneqarnissaat qulakkeerneqassaaq. 

Taamaakkaluartoq ajutoortoqarpat kuuttoortoqarpalluunniit tamatuma peqatigisaanik 

avatangiisinut pilersaarummi kuuttoornissamut aamma/imaluunniit ajutoornissamut il.il. 

iliuusissanik aalajangiisoqarnissaata isummerfigineqarnissaa qulakkeerneqassaaq, tassungalu 

ilaatigut ikummatissanik, kemikalianik, igitassanik eqqaanissamik atoqqiinissamillu aammalu 

imikkoornermik isumaginnittoqarnissaa ilaatinneqarpoq. Piumasaqaatit ASN-imut nassuiaammut 

naapertuupput. 

4 Umiarsualiviup oqartussat piumasaqaataannut inatsisinullu atuuttunut naapertuunnissaa 

qulakkeerniarlugu piumasaqaat aalajangersarneqarpoq.  

5 Immap iluani qaartiterisoqassappat uumasunut imarmiunut pitsaanngitsumik malunnaatilimmik 

sunniisoqannginnissaa qulakkeerniarlugu piumasaqaat aalajangersarneqarpoq.  

Piumasaqaat 

nr. 

Tunngavilersuut 

6 Suliassaq tamarmiutillugu, taamaattumillu entreprenørinut tamanik suliaqartunut, alliliinermi 

sanaartornerpiamilu immikkoortukkaani suliassanik isumaginnittussanut 

neqerooruteqartitsivigineqarnissaa pilersaarutaavoq. Maannarpiaq suliassami suliassat 

immikkoortukkaanut suli agguarneqarsimanngimmata, sanatitsisoq ASN-imut nassuiaammi 

naliliinerit tamakkiinissaat, taamaalillunilu suliassat misissueqqinnertaqanngitsumik 

aallartinneqarsinnaanissaat qulakkeerniarlugu, pilersaarutaasut Pinngortitamut Avatangiisinullu 

Naalakkersuisoqarfimmut saqqummiussissaaq. 

7 Sanaartornerup nalaani atortunik piiaanermi pinngortitap avatangiisillu annikinnerpaamik 

sunnerneqarnissaat qulakkeerniarlugu piumasaqaat aalajangersarneqarpoq. Pinngortitap 

eqqarsaatigineqarnissaa, tassungalu ilanngullugu nunap pinngortitallu ilusiatut 

ilerseqqinneqarsinnaanera qulakkeerniarlugu piumasaqaatit ASN-imut nassuiaat naapertorlugu 

aalajangersarneqarput. 

Fejl! H

envisningskilde 

ikke fundet.-9 

ASN-imut nassuiaammi naliliinerit tamakkiinissaat, taamaalillunilu misissueqqinngikkaluarluni 

suliassat aallartinneqarsinnaanissaat qulakkeerniarlugu (tak. piumasaqaat 6-imut tunngavilersuutit) 

piumasaqaatit aalajangersarneqarput. 

10 Kalaallit Nunaata nerlerata, nunamit namminermit akisussaaffeqarfittut inissisimasoq, 

aqqusersuutinut aporsinnaanera pinngitsoortinniarlugu piumasaqaat aalajangersarneqarpoq. 

Piumasaqaat ASN-imut nassuiaammut naapertuuppoq. Timmissanut aportitsinaveersaatinik 

sumerpiaq ikkussuisoqarnissaanik pisariaqartitsisoqarnersoq sukumiinerusumik misissorneqassaaq, 

nerlerit illersorneqarnerisa nunallu sunnigaanerata oqimaaqatigiinnissaat anguniarlugu. 

11 ASN-imut nassuiaammi naliliinerit tamakkiinissaat, taamaalillunilu misissueqqinngikkaluarluni 

suliassat aallartinneqarsinnaanissaat qulakkeerniarlugu (tak. piumasaqaat 6-imut tunngavilersuutit) 

piumasaqaatit aalajangersarneqarput. 

12 Qaartiterutissat suussanersut aamma qanoq annertussuseqassanersut suli 

isummerfigineqarsimannginnerata ASN-imut nassuiaammi atuarneqarsinnaanera pissutigalugu 

piumasaqaat aalajangersarneqarpoq. Qaartiterummik akuukkamik atuisoqarnissaata 

naatsorsuutigineqarnera ASN-imut nassuiaammi allaaserineqarpoq, qaartiterutissamillu taama 

ittumik atuisoqarnissaa naliliinernut ilaatinneqarpoq.   

Qaartiterutissamik ANFO-mik atuinerup nunami imaanilu avatangiisini dieseloliemik 

kvælstofimillu annertuumik mingutsitsisarnera, Kalaallit Nunaanni sanaartornermik suliassanut 

anginerusunut amerlasuunut atatillugu ASN-imut nassuiaatini allaaserineqarlunilu nalilerneqartup 

malitsigisaanik Pinngortitamut Avatangiisinullu Naalakkersuisoqarfik naliliivoq qaartiterutissap 

ANFO-p sanaartornermik suliassani anginerusuni atorneqartarnera pinngortitamut imaanilu 

avatangiisinullu pitsaanngitsumik annertuumik sunniuteqartartoq.  

ASN-imut nassuiaat naapertorlugu qaartiterutit akuukkat malunnaatilimmik pitsaanerupput, 

atuinerullu annertussusaanut naleqarnerullutik. Tamannalu pissutigalugu qaartiterutinik 

akuukkanik qaartitsereernerup kingorna qaarneqarsimanngitsut sinneruttut annikitsuararsuusarput. 

Taamaalilluni qaartiterummik taamaattumik qaartitsineq nalinginnaasumik avatangiisinut 

malunnaatilimmik sunniuteqannginnerusarpoq. 

Pinngortitamut Avatangiisinullu Naalakkersuisoqarfik naliliivoq sumiiffiup suliaqarfiusup 

kvælstofimik dieseloliemillu mingutsitsinermik aalajangeruminaatsumik sunnerneqarnissaa 

akuersaarneqarsinnaanngitsoq, ASN-imut nassuiaammi allaaserineqartutut qaartiterutissanik 

allanik akuukkanik periarfissaqartillugu.  
 

13 Nunamut sunniutaasussaq eqqarsaatigalugu qaartiternermi ujaqqanik sinneruttunik 

nakkutigineqartumik inissiisoqarnissaa qulakkeerniarlugu piumasaqaat aalajangersarneqarpoq.  

14 Sumiiffiup pilertortumik iluarseqqinneqarnissaa, aammalu qaartiterutaasivinniit nunami 

pinngortitamut sunniutit annikillisinneqarnissaat qulakkeerniarlugu piumasaqaat 

aalajangersarneqarpoq. Piumasaqaammi ASN-imut nassuiaat malinneqarpoq. 

15 Sulisunut atortussanik il.il. sanaartornermi ASN-imut nassuiaammi allaaserisat naliliinerillu 

malinneqarnissaat qulakkeerniarlugu piumasaqaat aalajangersarneqarpoq (tak. piumasaqaat 6-imut 

tunngavilersuut). 

Piumasaqaat 

nr. 

Tunngavilersuut 

16-19 Piumasaqaatit betonimik akoorissummut, avatangiisinut akuersissuteqartoqarnissaanik 

pisussaaffeqarfiusumut piumasaqaatitut aalajangersarneqarput. Piumasaqaammi ASN-imut 

nassuiaammut ilanngussaq 5 malinneqarpoq. 

20-23 Piumasaqaatit ujaqqanik aserorterummut immikkoortiterissummullu, avatangiisinut 

akuersissuteqartoqarnissaanik pisussaaffeqarfiusunut piumasaqaatitut aalajangersarneqarput. 

Piumasaqaammi ASN-imut nassuiaammut ilanngussaq 6 malinneqarpoq. 

24-34 Erngup errortuutikup, eqqakkat, ikummatissanik assartuussinerit/uninngatitsinerit nunamillu 

mingutsitsisinnaanerit maleruagassat atuuttut naapertorlugit isumagineqarnissaat 

qulakkeerniarlugu piumasaqaatit aalajangersarneqarput. 

35-37 Nunaminertat suliffeqarfiugallartut tamarmik sumiiffiup sanatitsisup entreprenørianit tamanik 

suliaqartumit qimanneqannginnerani iluarseqqinneqarnissaat, taamaalillunilu sumiiffimmi nunap 

sunnerneqarnerata sapinngisamik annertunerpaamik annikillisinneqarnissaa qulakkeerniarlugit 

piumasaqaatit aalajangersarneqarput. Piumasaqaammi ASN-imut nassuiaat aamma pinngortitamik 

illersuinermut inatsit malinneqarput. 

38 Piumasaqaat tamanut piumasaqaatitut, pingaarnertut Kalaallit Nunaanni ingerlatsinernut tamanut 

atuuttutut aalajangersarneqarpoq. 

39-41 Erngup errortuutikup, eqqakkat, ikummatissanik assartuussinerit/uninngatitsinerit nunamillu 

mingutsitsisinnaanerit, innaallagissiorfiup allineqarneranut attuumassutillit maleruagassat atuuttut 

naapertorlugit isumagineqarnissaat qulakkeerniarlugu piumasaqaatit aalajangersarneqarput. 

42 ASN-imut nassuiaat innaallagissiorfiup matuneqarnissaanut apeqqutinik suliaqarfigineqanngilaq, 

aammalu erngup nukinganik innaallagissiorfiup atorunnaarnissaa pilersaarutigineqanngilaq. 

Pinngortitamut Avatangiisinullu Naalakkersuisoqarfiup naliliinera malillugu ingerlatsineq 

unitsinneqassappat, sanaartukkanik, pisariaqanngitsumik pinngortitamut, avatangiisinut nunamullu 

mingutsitsisunik qimaannaasoqassanngilaq. Taamaattumik matusisoqassappat innaallagissiorfiup 

matunissaanut pilersaarummik suliaqartoqarnissaa piumasarineqarpoq. 

6 Allaffissornermut aalajangersakkat 

ASN-imut akuersissutip atorunnaarnissaa misissorneqarnissaalu pillugit (§§ 24-

25), kiisalu peqqussuteqarneq aammalu inerteqquteqarneq pillugit (tak. §§ 29-

32) aalajangersakkat kapitalimi matumani nassuiarneqarput, tak. Atortut ilaasa 

avatangiisinut sunniutaannik nalilersuineq aamma avatangiisinik 

nakkutilliinermut akiliutit pillugit Namminersorlutik Oqartussat nalunaarutaat 

nr. 5, 27. marsi 2013-meersoq (ASN-imut nalunaarut). 

6.1 Akuersissutip atorunnaarnera 

ASN-imut nalunaarummi § 24, imm. 1 naapertorlugu ASN-imut 

akuersissuteqareernerup kingorna ukiut sisamat iluanni akuersissut 

atorneqarsimanngippat, ASN-imut akuersissut atorunnaassaaq. Sanaartugassap 

sanaartorneqarnera imaluunniit allanngortinneqarnera aallartissimappat, 

akuersissut atorneqarsimassaaq, tak. § 24, imm. 2. 

ASN-imut akuersissut nutarterneqassappat, ASN-imut nassuiaatip tamanut 

ammasumik tusarniaassutigineqarneraniit (08. maaji 2025-mit 03. juuli 2025-

mut) akuersissut manna aallaavigineqassaaq, tak § 24, imm. 3. 

6.2 Akuersissutip iluarsineqarnissaa 

ASN-imut nalunaarummi § 25 naapertorlugu akuersissuteqarnerup kingorna 

ukiut arfineq pingasut sinnerlugit ingerlareerpata, tamanna avatangiisitigut 

tunngavilersorneqarsinnaatillugu imaluunniit saleeriaatsit pitsaanerusut 

tunisassioriaatsilluunniit mingutsitsinnginnerusut ineriartortinneqarsimappata, 

Isumaginninnermut, Suliffeqarnermut, Nunami Namminermut Avatangiisinullu 

Naalakkersuisup nutaamik ASN-imut akuersissuteqarluni tamatumunnga 

piumasaqaatit allanngortissinnaavai. 

6.3 Peqqussuteqarnerit 

ASN-imut nalunaarummi § 29, imm. 1 naapertorlugu akuersissuteqarnermut 

piumasaqaatit unioqqutinneqarsimappata, taamaalillunilu sanaartugaq 

mingutsitsinermik, Isumaginninnermut, Suliffeqarnermut, Nunami 

Namminermut Avatangiisinullu Naalakkersuisup annertuutut naliligaanik 

malitseqarsimappat, Isumaginninnermut, Suliffeqarnermut, Nunami 

Namminermut Avatangiisinullu Naalakkersuisoq iluarsiissutissatut 

iliuuseqarnernik aallartitsinissamik peqqusissuteqarsinnaavoq. Piffissaliussap 

aalajangersarneqartup iluani peqqussuteqarneq nalunaarutigineqartoq 

malinneqanngippat, oqartussap peqqussuteqartup sanatitsisup akisussaasuusup 

akiligassaanik iliuusissat suliaritissinnaavai, tak. § 29, imm. 2. 

Aatsaat ASN-imut nalunaarummi § 32 naapertorlugu § 29, imm. 1 

tunngavigalugu peqqussuteqartoqarsinnaavoq, imaattoqarsimappat: 

  

- Akuersissummi piumasaqaatit unioqqutinneqarpata. 

- Mingutsitsinerup ajoqusiisumik sunniuteqarnera pillugu paasissutissanik 

nutaanik annertuunillu saqqummertoqarsimappat. 

- Mingutsitsineq annertuunik avatangiisinut ajoqusiisunik sunniuteqarnernik, 

akuersissuteqarnermi siumoortumik takorloorneqarsimasinnaanngitsunik 

malitseqarpat, imaluunniit 

- Mingutsitsineq akuersissuteqarnermi tunngavigineqartut qaangerlugit 

annertussuseqarpat. 

6.4 Avatangiisinik nakkutilliineq 

ASN-imut nalunaarummi § 28 imm. 1 naapertorlugu sanatitsisup akisussaasup 

aningaasartuutit naleqquttut, nakkutilliisut sumiiffimmi takusaaviusumiinneranut 

immaqalu aamma sumiiffimmi eqqaanniittumi, sanaartukkat 

sunniuteqarfigisinnaasaani assartuinermut atasut tamaasa akilissavai. 

Nakkutilliinermut ilaatillugu Aalisarnermut, Piniarnermut, Nunalerinermut, Imminut 

Pilersornermut Avatangiisinullu Naalakkersuisup nakkutilliinerup annertussusia 

nalilersussavaa, tassungalu peqataasut amerlassusii sivisussusissarlu 

ilaatinneqassapput, aammalu tamatuminnga sanatitsisoq akisussaasoq 

ilisimatinneqassaaq, tak. § 28, imm. 2. 

6.5 Akuersissuteqarnerit ilannguttussat 

ASN-imut nalunaarummi § 14, imm. 1 naapertorlugu sanaartugassami matumani 

Pinngortitamut Avatangiisinullu Naalakkersuisoqarfiup avatangiisinut 

pilersaarusiornermut aamma pilersaarutinut akuersissutinullu allanut, ASN-imut 

akuersissummi allassimasunut aningaasartuutai sanatitsisup akisussaasup 

akilissavai, taakku ASN-imut akuersissummut matumunnga ilaatinneqarmata.  

7 Tamanut saqqummiussineq aamma 

naammagittaalliornissamut ilitsersuut 

ASN-imut nalunaarummi §§ 22 aamma 23 naapertorlugit Aalisarnermut, 

Piniarnermut, Nunalerinermut, Imminut Pilersornermut Avatangiisinullu 

Naalakkersuisup akuersissuteqarneq manna Namminersorlutik Oqartussat 

nittartagaanni www.naalakkersuisut.gl-imi kiisalu nuna tamakkerlugu 

najukkanilu tusagassiuutini tamanut saqqummiutissavaa. 

 

Aalajangiineq Avatangiisinik allanngutsaaliuinermut inatsimmi1 § 60, imm. 1 

naapertorlugu Avatangiisinik Illersuineq pillugu Maalaaruteqartarfimmut, ASN-

imut nalunaarummi § 33 naapertorlugu Naalakkersuisunit pilersinneqartumut 

maalaarutigineqarsinnaavoq. 

 

Avatangiisinik allanngutsaaliuinermut inatsimmi § 60, imm. 2 naapertorlugu 

maalaaruteqarnissamut makku pisinnaatitaaffeqarput: 

 

• Aalajangiiffigisaasoq 

• Nunatsinni Nakorsaaneqarfik 

• Kikkulluunniit suliap inerneqarneranut ataasiakkaarlutik imaluunniit 

annertuumik soqutigisaqartutut ilimagineqartariaqartut  

• Peqatigiiffiit kattuffiillu, malittarisassat malillugit sukisaarsaarnermut, 

avatangiisinut pinngortitamullu soqutigisanik annertuunik 

isumaginninnissamik siunertaqartut  

 

Avatangiisinik allanngutsaaliuinermut inatsimmi § 60, imm. 3 naapertorlugu 

maalaaruteqarnissamut piffissaliussaq sapaatit akunnerinik arfinilinnik 

sivisussuseqarpoq, ullormit aalajangiiffiusumit naatsorsorlugu. 

 

Maalaarutaasinnaasut uunga nassiunneqassapput: 

 

Aalisarnermut, Piniarnermut, Nunalerinermut, Imminut Pilersornermut 

Avatangiisinullu Naalakkersuisoqarfimmut 

Imaneq 1A 

Postboks 1614 

3900 Nuuk 

E-mail: pan@nanoq.gl 

 

Tamatuma kingorna Naalakkersuisoqarfiup maalaarut najoqqutassanik, suliap 

naliliiffigineqarneranut ilaatinneqartunik ilaqartillugu Avatangiisinik 

Illersuinissaq pillugu Maalaaruteqartarfimmut nassiutissavaa. Tamatuma 

peqatigisaanik suliami akuusut suliami maalaarummik tigusaqartoqarnera pillugu 

ilisimatinneqassapput. 

 
1 Avatangiisit innarlitsaaliorneqarnissaannik Inatsisartut inatsisaat nr. 9, 22. novembari 2011-meersoq 

Maalaaruteqartarfiup aalajangiineri allaffissornikkut oqartussaasunut allanut 

ingerlateqqinneqarsinnaanngillat, tak. Avatangiisinik allanngutsaaliuinermut 

inatsimmi § 60, imm. 4. 

 

Avatangiisinik allanngutsaaliuinermut inatsimmi § 63, imm. 1 naapertorlugu 

inuit tamat maalaarutaat piffissami Avatangiisinik Illersuineq pillugu 

Maalaaruteqartarfiup maalaarutaasinnaasunik suliaqarfiani 

atuuttussanngortitsisinnaanngillat, tamatumani Naalakkersuisut allamik 

aalajangiinngippata. 

 

Piffissap maalaaruteqarfiusussap naanissaa sioqqullugu illuliassat 

sanaartugassallu aallartinneqassanngillat, tak. Avatangiisinik 

allanngutsaaliuinermut inatsimmi § 64, imm. 1. 

 

Aalajangiinerup nalunaarutigineqarneraniit qaammatit arfinillit qaangiutsinnagit 

aalajangiineq eqqartuussivimmut suliakkiissutigineqarsinnaavoq, tak. 

Avatangiisinik allanngutsaaliuinermut inatsimmi § 65. 

 

 

 

 

 


